
БЮЛЛЕТЕННЕ 
ТАТАРСТАН РЕСПУБЛИКАСЫ 
ДӘҮЛӘТ СОВЕТЫ АППАРАТЫНЫҢ 
ҖӘМӘГАТЬЧЕЛЕК ҺӘМ МАССАКҮЛӘМ 
МӘГЪЛҮМАТ ЧАРАЛАРЫ БЕЛӘН ҮЗАРА ЭШЧӘНЛЕК БҮЛЕГЕ 
ЧЫГАРА

● 1 сентябрьдә ТР Дәүләт Советы Рәисе Фәрит Мөхәммәтшин Казан университеты каршындагы Н.Лобачевский исемендәге лицейда булды һәм яңа уку елы башлануга багышланган тантаалы линейкада катнашты.

Линейка башланганчы республика парламенты җитәкчесе Казан университеты ректоры Илшат Гафуров һәм лицей мөдире Елена Скобельцына белән берлектә гять бай тарихка ия булган уку йортының класс-кабинетлары һәм музее белән танышып чыкты. Кыска вакытлы экскурсия барышында Фәрит Мөхәммәтшин уку-укыту шартлары, укыту-тәрбия процессында кулланыла торган яңа технологияләр һәм методикалар, бердәм имтиханнар нәтиҗәләре белән кызыксынды. Мәктәп җитәкчелеге биргән мәгълүмат буенча, 460 укучы укый торган мәктәп респубиканың биш иң яхшы уку йорты рәтенә керә, быел кабул итү конкурсында бер урынга 5,5 кеше дәгъва кылган. 

Тантаналы линейкада укытучылар, укучылар һәм ата-аналар каршында чыгыш ясап, Фәрит Мөхәммәтшин Н.Лобачевский исемендәге лицей кебек инновацияле уку йортлары репсубликаның горурлыгы саналырга хаклы. “Сез бәхетле, кадерле укучыар, - диде ул. Казан университеты канаты астындагы бу данлыклы мәктәптә алган белемнәрегез, һичшиксез, сезнең киләчәктәге тормышыгызны ышанычлы итәчәк. Бу байлык шәхес буларак та, карьера үсешендә дә нигезегез булачак”. 

Линейка тәмамлангач, журналистлар белән очрашып, Фәрит Мөхәммәтшин республканың мәгариф системасының яңа уку елына әзерлеген югары бәяләве белән уртаклашты. “Әзерлек бик яхшы, - диде ул. Яңа уку елына 7 яңа мәктәп ачтык. Быел 40 мең бала беренче сыйныфка керде. Ә барлыгы мәктәпләрдә 375 мең бала, ВУЗларда 180 мең студент укыячак”. 

Парламент башлыгы мәгариф системасы алдында торган заманча таләпләр турында сөйләп алды. Фәрит Мөхәммәтшин фикеренчә, компьютерлаштыру, яңача инновацияләр кертелү уку-укыту процессында катнашкан барлык якларның дәрәҗәсе югары булуны сорый. “Шул ук вакытта Татарстан җитәкчелеге “мәктәп – ВУЗ – предприятие” чылбырының өзелмәс ныклыгына аерым әһәмият бирәчәк, - дип билгеләп үтте ул. – Күп кенә эре сәнәгать предприятиеләре, мисал өчен – Татнефть, бу юнәлештә бик уңышлы эшлиләр”. 

● 1 сентябрьдә Казан федераль университетында белем көнен зурлап бәйрәм иттеләр. Беренче курслар өчен бәйрәм тантанасы “Татнефть-Арена” Боз сараенда узды. Быел үзенең 210 еллык юбилеен каршылаучы Казан университетына барлыгы 9 меңнән артык абитуриент укырга кергән. Студент тормышына әле яңа гына аяк баскан беренче курсларны белем көне белән Татарстан Дәүләт Советы Рәисе Фәрит Мөхәммәтшин, КФУ ректоры Илшат Гафуров, Казан мэры Илсур Метшин һәм Россия Дәүләт Думасы депутаты Илдар Гыйльметдинов котлады. 

“Студент еллары – кеше тормышындагы иң матур чак. Сезне мавыктыргыч, эчтәлекле яңа тормыш көтә. Үз максатларына омтылганнар гына уңышка ирешә. Шуңа күрә омтылыгыз, укыгыз, белем алыгыз!” – дип сәламләде студентларны Фәрит Мөхәммәтшин. КФУ ректоры Илшат Гафуров, үз чиратында, университет биргән зур мөмкинлекләр турында сөйләде. “Нәкъ менә бүгеннән сез безнең хезмәттәшләребезгә әверелеп, КФУ коллективына килеп керәсез. Сезнең белем алырга гына түгел, иҗади һәм спорт юнәлешендә дә сәләтләрегезне ачарга мөмкинлегегез булачак. Шуңа күрә алардан файдаланып калырга, илебезнең лаеклы кешеләре булырга тырышыгыз”, – дип җиткерде ректор үз чыгышында. 

Кайчандыр Казан университетында белем алган Илсур Метшин да беренчеләрне белем көне белән тәбрикләп үз теләкләрен яңгыратты: “Мин сезне бу истәлекле көнегез белән котлыйм. Университетка башка авыл-шәһәрләрдән килгән студентларны аеруча билгеләп үтәсем килә. Казан сезнең туган шәһәрегезгә әверелсен иде!” Дәүләт Думасы депутаты Илдар Гыйльметдинов исә КФУның илебездәге иң көчле югары уку йортларының берсе булуын белдерде. “Төп теләгем: уку йорты сезгә кирәкле булган, ныклы белем бирсен иде”, – диде ул. 

Бердәм дәүләт имтиханнарыннан иң югары балл җыйган беренче курс студентлары Закир Шакиров һәм Камилә Муллакаевага тантаналы төстә студент билетлары һәм истәлекле бүләкләр тапшырылды. 

● 2 сентябрь көнне Лаеш районының Столбище авылында 240 урынлык яңа балалар бакчасы ачылды. Әлеге ваекыйгага багышланган тантанада ТР Дәүләт Советы Рәисе Фәрит Мөхәммәтшин катнашты.

Мәртәбәле кунакны авылда бик нык әзерләнеп иртән иртүк көткәннәр: “Сказка” дип аталган бу бакчаның бинасын әкияттәй матур итеп бизәгәннәр, тротуарларда һәм сукмакларда бәйрәмчә киенгән бала-чага тезелешкән, әкият персонажлары булып уйнаучы яшь артистлар үзләренең номерларына әзерләнәләр, ә бакча хезмәткәрләре һәм ата-аналар теләсә нинди шәһәргә лаек бу учреждение бинасына карап, соклануларын яшерә алмыча торалар. 

Җыелган халыкны республика җитәкчелеге исеменнән сәламләп, Дәүләт Советы җитәкчесе барысын да өй туе белән котлады. “Бу шатлыклы вакыйга “Бәләкәч” программасы нәтиҗәсендә мөмкин булды, - диде ул. – Мәктәпкәчә учреждениеләрдә урыннар җитмәү проблемасын чишүне без иң мөһим бурычларның берсе итеп карыйбыз. Шунысы куандыра, өч яшьтән олыракларны урыннар белән тәэмин итүгә ирештек. Әйе, республикада уңай демографик хәл күзәтелә, шуңа күрә кечерәкләрне дә урнаштырып бетерү әлегә хәл ителәсе мәсьәлә булып кала. Әмма икенче яктан – мондый хәл туучылар санының артып торуы турында сөйли. Димәк, яшьләр киләчәккә ышаныч белән карый, республиканың иртәгәсе көнен яхшы күз алдына китерә. Менә мондый матур учреждение ачылу өметләрнең нигезле булуын раслый”. 

Республиканың социаль-икътисадый үсеше перспективалары турында сөйләп, Фәрит Мөхәммәтшин кабул ителгән программаларны уңышлы үтәр өчен җәмгыятьнең мөмкинлекләре җитәкрлек булуына ышаныч белдерде. “Республикада шундый утыздан артык программа эшләп килә, - диде ул. – Авылларны үстерү, юллар, мәктәпләр, клублар, акушерлык пунктлары, спортзаллар төзү – барлык бу юнәлешләрдә актив хәрәкәт итәбез. Монеы халык та күреп тора. Шуңа күрә шикләнмим, Татарстан Дәүләт Советына сайлау республика җитәкчелеге сайлаган курсны халыкның яклавын күрсәтәчәк”. 

Аннары парламент башлыгы “Сказка” мөдире Анна Анисимовага 13 ноутбокка сертификат тапшырды. 

Тантаналы чарада шулай ук Лаеш муниципаль районы башлыгы Михаил Афанасьев та катнашты.
● 2 сентябрьдә ТР Дәүләт Советы Рәисе Фәрит Мөхәммәтшин Теләче районында эш сәфәрендә булды. Ул Максабаш авылында “Бердәм Россия” Бөтенроссия сәяси партиясе башлангычы белән төзелгән яңа башлангыч мәктәп бинасын һәм мәктәп янәшәсендә Бөек Ватан сугышында һәлак булучылар истәлегенә төзелгән обелискны ачу тантанасында катнашты. 

Мәктәп ачу тантанасына килгән кунаклар арасында ТР Хезмәт, мәшгульлек һәм социаль яклау министры Айрат Шәфигуллин, ТР Дәүләт Советы депутаты Азат Зыятдинов та бар иде. Иң элек кунаклар обелискка чәчәкләр салып, шәһит киткәннәрне бер минут тынлык белән искә алды. Аннан сүзне район башлыгы Илдус Зарипов алды: 

“Бүген без шатлыклы вакыйганың шаһитлары. Авылда өр-яңа башлангыч мәктәп бинасы ачыла. Элеккеге мәктәп бик нык искергән иде, авыл яшьләренә кичләрен спорт белән шөгыльләнү өчен спорт залы һәм башлангыч мәктәпне үз эчендә сыйдырган бина күптән кирәк иде. Хыяллар тормышка ашты, бина авылга үзгә бер ямь өстәде. Киләчәктә биредә балалар саны тагын да артсын, ә укучыларга һәм укытучыларга яңа мәктәптә тырышып укуларын, эшләүләрен теләп калам”, - диде. 

Максабаш авылында ачылган яңа бинада быел барлыгы 12 бала белем алачак. Аларга ике укытучы белем бирә. Быел Максабаш авылында беренче сыйныфка бер генә укучы керә, әмма мәктәп директоры Рузалия Шәймуллина әйтүенчә, алдагы елларда мәктәпкә керүчеләр саны артуга таба барачак.

ТР Дәүләт Советы Депутаты Фәрит Мөхәммәтшин да үзенең җылы теләкләрен ирештереп, мәктәп эчен күздән кичерде. Төзүчеләрнең эшләрен югары бәяләп, мәктәпнең озын гомерле булуын теләде. Ә мәктәпкә бүләк итеп ул, ноутбукка сертификат тапшырды. 

Соңрак Фәрит Мөхәммәтшин район хакимияте һәм Теләче ял паркында район активы белән очрашты. Очрашуда сүз булачак сайлаулар, республикада, илдә барган сәяси вакыйгалар турында барды. 

Соңыннан журналистлар белән аралашкан вакытта парламент башлыгы әлеге очрашулардан бик канәгать калуын белдерде.   "Теләче яшь районнар рәтендә булса да, көннән-көн күзгә күренеп үсә, зурая бара. Биредә тырыш җитәкчеләр эшли, уңган халык яши. Соңгы вакытта гына да биредә бик күп социаль объектлар сафка басып кулланылышка тапшырылган. Бу бик матур күренеш. Киләчәктә дә шулай тырышып яшәргә язсын, - диде ул.  - 2009 елда һәм  2014 елда барган сайлау капманияләрен чагыштырып карап шуны әйтергә була, халык төрле дәрәҗәдәге хакимият эшчәнлеген күрә һәм бәяли.  Ул хәзерге хакимият эшчәнлеген хуплый. Без бер-беребезне ишеттек дип уйлыйм". 

● 2 сентябрьдә Татарстан халыклары Ассамблеясендә “Халыклар дуслыгы — Татарстан байлыгы” дип аталган яшьләр форумы үз эшчәнлеген башлап җибәрде. Ул икенче тапкыр уздыра: беренче форум 2013 елда үткәрелгән булган. Яшьләр форумына республиканың барлык районнарыннан 180 делегат җыелган.Форум ачылышында ТР Дәүләт Советы Рәисе Фәрит Мөхәммәтшин катнашты. 

“Татарстан халыклары яшьләр Ассамблеясе берлегенең статусын күтәрү, аны үстерү турындагы мәсьәләләр күп тапкырлар күтәрелде. Ниһаять, сез Татарстан халыклары Ассамблеясы каршында оешкан мөстәкыйль иҗтимагый яшьләр оешмасы буларак рәсми рәвештә теркәлдегез һәм мин сезне моның белән тәбрик итәм”, - диде ТР Дәүләт Советы Рәисе Фәрит Мөхәммәтшин, форумга килгән яшьләрне сәламләп. 

Ул шулай ук, бу оешманың эшчәнлеге гөрләп барсын өчен, аның беренче этапларыннан ук тырышып эшләргә кирәклеген искәртте. Бу оешманың барлыкка килүе яшьләр өчен яңа мөмкинлекләр ачачагын да әйтеп узды Парламент җитәкчесе бу уңайдан: “Татарстан халыклары яшьләр Ассамблеясы берлегенең нинди булуы сездән тора. Сез юлның башында гына һәм аның нинди булуы, ничек үсүе сезнең эшчәнлекнең беренче этапларына бәйле”, - диде ул. 

Ул үзенең чыгышында Украинадан килгән качаклар, аларга ярдәм итү, яшьләргә үзара аралашырга, бер-берсенә ярдәм итәргә кирәклеге хакында сөйләде. “Рәсми мәгълүматлар буенча, Россия чикләрен көн саен 4-4,5 мең качак кичеп чыга. Алар илебезнең төрле төбәкләренә юнәлдереләләр, шул исәптән Татарстанга да. Без үзебезнең толерант, сабыр булуыбызны күрсәтергә тиеш. Бу хәл безнең илдә дә кыенлыклар тудырды. Әмма 1920 нче елларда Идел буенда ачлык булганда, Татарстан халкының күпмесен Донбасс, Украинаның башка төбәкләре сыендырганын онытырга ярамый. Без бу гаепле-гаепсез кешеләрне ярдәмебездән ташламаска тиеш”, - дип качакларга карата рәхимле булырга, аларга кулдан килгәнчә ярдәм итәргә кирәклеге хакында сүз алып барды Фәрит Мөхәммәтшин. 

ТР Дәүләт Советына сайлаулар якынлаша. Парламент Рәисе алдагы сайлауларга да тукталып узды. “Безгә һәр яшь кешенең, һәр студентның тавышы мөһим. Тавыш бирүчеләрнең 50 проценты гына сайлауларга килеп, шул халык тарафыннан гына сайланган парламент безгә кирәк түгел! Безгә сайлаучыларның 100 процент килүе кирәк. Бу, безнең республикада яшәүче таҗикларга да, үзбәкләргә дә — барысына да кагыла”, - диде үз чыгышында Фәрит Мөхәммәтшин, яшьләрне сайлау кампаниясендә актив катнашырга өндәп. 

Форум ачылышында, шулай ук, РФ Дәүләт Думасы депутаты Илдар Гыйльметдинов, ТР яшьләр эшләре һәм спорт министры урынбасары Рөстәм Гарифуллин, Татарстан халыклары Ассамблеясы яшьләр берлеге җитәкчесе Тимур Кадыйров һ.б. катнашты. 

● 3 сентябрьдә Түбән Камада Халыклар дуслыгы йорты ачылды. Ачылыш тантанасында ТР Дәүләт Советы Рәисе, Татарстан халыклары Ассамблеясы Советы рәисе Фәрит Мөхәммәтшин катнашты. Ул шулай ук Түбән Кама муниципаль районының мәдәният хезмәткәрләре белән очрашу да үткәрде. 

 Халыклар дуслыгы йортын ачу тантанасында Түбән Кама муниципаль районы башлыгы Айдар Метшин билгеләп үткәнчә, район территориясендә 50дән артык милләт вәкиле гомер кичерә, түбәнкамалыларның төп өлешен элеккеге Советлар Союзының барлык нокталарыннан Татарстанга нефть химиясе гиганты һәм яшьлек шәһәрен төзергә килгән кешеләр тәшкил итә. "Бу безнең күп милләтле шәһәр өчен күптән көтелгән вакыйга, - дип ассызыклады Түбән Кама мэры. - Безнең шәһәргә нибары 48 яшь һәм бу йорт алга таба да тулыланачак, үсәчәк, бу - безнең байлыгыбыз. Без бу көнгә бик озак килдек һәм Татарстан Республикасы җитәкчелеге һәм шәхсән республика Дәүләт Советы җитәкчесе ярдәме белән без Халыклар дуслыгы йортын ачуга ирештек". 

Түбәнкамалыларны республика җитәкчеләре исеменнән якынлашып килүче Шәһәр көне һәм Халыклар дуслыгы йорты ачылу белән котлап, ТР Дәүләт Советы Рәисе Фәрит Мөхәммәтшин үзенең күптәнге хыялы тормышка ашуны билгеләп үтте. "Бу кайчандыр йөрәге кушуы буенча бирегә килеп, бүгенге көндә бердәм тату гаиләдә яшәүче кешеләр өчен истәлекле вакыйга, - диде ул. - Түбән Камага бөтен кешене берләштерүче, иске гореф-гадәтләр сакланган һәм яңалары туган, шәһәрдә көн кичерүче милләтләрнең мәдәни элемтәләре ныгыган йорт кирәк иде. Бу йортта милли җәмгыять вәкилләре кунак түгел, ә хуҗа булыр дип ышанам. Бүгенге көндә Түбән Кама республика тормышында, аның икътисадында, социаль өлкәсендә, сәяси тормышында зур роль уйный. Ул бик зур үсеш потенциалына ия". 

Заманча шартларда Татарстан халыклары Ассамблеясының аерым миссиясе турында сөйләгәндә, Фәрит Мөхәммәтшин республика яшәүче милләтләрнең мәдәни, рухи, милли ихтыяҗларына сакчыл һәм игътибарлы караш кирәклеген ассызыклады. "Сез барыгыз да Украинаның көньяк-көнчыгышындагы тискәре вакыйгалар шаһиты, көн саен диярлек безнең илебезгә аннан меңләгән кеше күчеп килә, - дип билгеләп үтте парламент башлыгы. - Бу вакыйгалар тагын бер тапкыр милләтара мөнәсәбәтләрнең нечкәлеген күрсәтә. Без Украина качакларына булышудан баш тарта алмыйбыз. Кешеләр бәлага тарган, алар сугыштан котылу эзли. Моны түбәнкамалылар аңлыйдыр дип өметләнәм". 

Тантаналы ачылыштан соң, ТР Дәүләт Советы Рәисе Халыклар дуслыгы йорты бинасын карады, милли җәмгыятьләрнең кабинетларында булды, Түбән Кама иҗтимагый оешмалары активистлары белән очрашты. Соңыннан ТР Дәүләт Советы Рәисе Фәрит Мөхәммәтшин Туфан Миңнуллин исемендәге Татар драма театрында Түбән Кама мәдәният һәм сәнгать хезмәткәрләре белән очрашты. Очрашу азагында кайбер мәдәният хезмәткәрләренә ТР дәүләт бүләкләрен һәм ТР Дәүләт Советы Рәисенең Рәхмәт хатларын тапшырды.
● 3 сентябрьдә Татарстан Дәүләт Советы Рәисе Фәрит Мөхәммәтшин Әлмәт районына эшлекле сәфәр кылды, аның барышында Кәләй авылында участковый өчен административ-торак комплекс һәм Чупай авылында Мәдәнит йортын ачты. 

Авыл җирлегендә яңа инфраструктуралар төзелеше - республиканың максатчан сәясәте, ул социаль төзекләндерү, авылның мәдәни тәртибен ныгыту һәм агробизнесны үстерүгә юнәлдерелгән. Кәләй авылындагы типлаштырылган проект буенча төзелгән участковый йорты офис һәм полицейский Петр Лучанкин өчен яшәү урыны да, ул 5 меңгә якын кеше яшәүче 4 авылга хезмәт күрсәтә. Социаль объектны тантаналы рәвештә ачкан вакытта ТР Дәүләт Советы Рәисе Фәрит Мөхәммәтшин авыл кешесе өчен участковый тәртип сакчысы гына түгел, ә хакимият кешесе санала дип билгеләп үтте. 

Ул җаваплы, кирәкле, ышанычлы булырга тиеш", - дип ассызыклады парламент башлыгы. Әлмәт районы башлыгы Мәзит Салихов үз чиратында бу йортның муниципалитеттагы дүртенче админитратив-торак комплекс икәнне билгеләп үтте. Андый объектлар республика һәм муниципаль бюджетлардан тигез финанслана. 

Фәрит Мөхәммәтшин шулай ук Мәмәт авылында урнашкан участковый йортында да булды, анда полиция хезмәткәре Ильвир Мәүлиев эшли. Ике тәртип сакчысы да республика җитәкчеләреннән бүләккә «ВАЗ-2131 «Нива» машиналарын, шулай ук ТР Эчке эшләр министрлыгының һәм Әлмәт районы башлагының рәхмәт хатларын алды.

Аннары Чупай авылында авыл клубы ачылды. Аны ачкан вакытта парламент башлыгы үзе дөньяга килгән Әлмәт муниципалитетының чәчәк атуына сөенгәнен белдерде. "Бу инде биш ел элеккеге район түгел. Кешеләрнең кәефе дә үзгәргән, алар республиканың җитди социаль бурычларын нәтиҗәле чишкәнне күрә", - дип билгеләп үтте Фәрит Мөхәммәтшин. 

● 4 сентябрьдә ТР Дәүләт Советы Рәисе Фәрит Мөхәммәтшин Сарман һәм Мөслим районнарына эш сәфәре белән барды. 

Иртән парламент җитәкчесе Сулы Саклау торак пунктында Мәдәният йорты ачылышында катнашты. Күп функцияле үзәкләр төзелеше республика программасы буенча төзелгән бинада 100 урынга исәпләнгән авыл клубы һәм китапханә урнашкан. 

Сарман районы Саклаубаш авылында капиталь ремонттан соң урта гомум белем бирү мәктәбе ачылды. Универсаль спорт мәйданчыклары төзелеш программасы буенча янәшә уен зонасы – футбол һәм волейбол кыры, тир һәм милли көрәш мәйданчыгы булдырылган. 

Көннең икенче яртысында ТР парламенты спикеры Мөслим муниципаль районына юл тотты. Мөслимдә участок вәкаләтле полициясе өчен административ-торак комплекс, лицей янында спорт мәйданчыгы, шулай ук, реконструкциядән соң, туган якны өйрәнү музее ачылды. 

Мөслимдә яшәүчеләр халык җыенына җыелды. Татарстан Дәүләт Советы Рәисе Фәрит Мөхәммәтшин җирле халыкның үтенечләрен һәм теләкләрен тыңлады. Республикада үткәрелә торган социаль сәясәт төрле мәсьәләләрне нәтиҗәле хәл итү мөмкинлеге бирә, дип белдерде ул. Татарстанда максатчан программалар буенча мәктәпләр һәм балалар бакчалары төзелә һәм ремонтлана, спорт комплекслары, күп функцияле үзәкләр һ.б. объектлар торгызыла. Халык җыеннарында белдерелгән үтенечләр “Бердәм Россия” партиясенең бишьеллык планына кертелә, дип билгеләп үтте парламент җитәкчесе. 

Мөслимлеләр республика җитәкчелеге вәкилләренә яңа балалар бакчасы сорап мөрәҗәгать итте. Бу районда демографик шартларны яхшытуда бик актуаль. Мөслимлеләр шулай ук спорт комплексы төзү мөмкинлеген дә карауны сорады. 

Фәрит Мөхәммәтшин ике муниципаль берәмлектә дә районнар активы белән очрашты. ТР парламенты спикеры республиканың социаль-икътисадый үсеше һәм төбәкләрдә иҗтимагый-сәяси вәзгыять турында сөйләде һәм 2014 елда төп сәяси вакыйга – Татартсан Дәүләт Советына сайлауларның мөһимлеген дә билгеләп үтте.
● 5 сентябрьдә Дәүләт Советы Рәисе Фәрит Мөхәммәтшин «Пирамида» комплексында Х Казан Халыкара мөселман киносы фестивален ачу тантанасында катнашты.

Фестиваль-форумның ачу тантанасын Борис Щербаков һәм актриса Резеда Сәлахова алып барды. "Минем өчен бу фестивальне алып бару бик зур дәрәҗә", - диде Борис Щербаков тантаналы кичәне башлап. Ачылыш тантанасының башында, иң элек, узган фестивальләрнең "көндәлеген" күрсәтелеп, алдагы елларда Халыкара мөселман киносы фестивалендә катнашучылар һәм фильмнарны искә төшерелде. Шуннан соң сәхнәгә фестивальдә катнашучы илләрнең әләмнәре чыгарылды. Былгы мөселман киносы фестивалендә Әзербайҗан, Кыргызстан, Әфганстан, Аргентина, Беларусь, Бразилия, Ирак, Иран, Италия, Канада, Ливан, Малайзия, Мисыр, Бөекбритания, Морокко, Нидерланды, Португалия, Хорватия, Төркия, Франция, Россия илләреннән картиналар катнаша. 

РФ мәдәният министры Владимир Мединскийның Х Халыкара мөселман киносы фестивале ачылышы белән котлавы җәмәгатькә ирештерелде. Форум ачу тантасында катнашкан ТР Дәүләт Советы Рәисе Фәрит Мөхәммәтшин: "Без бу фестивальне моннан 10 ел элек оештырган идек. Аның географиясе дә, катнашучылар саны да артты, фестиваль үсте. Фестиваль безне яңа үрләр яуларга өтәрә", - диде һәм тантанага килүчеләрне сәламләде. 

Фәрит Мөхәммәтшин ТР Президенты Рөстәм Миңнеханов сәламләвен укыды. "Казан шәһәренең меңьеллыгын бәйрәм иткән чорда барлыкка килгән фестивальнең 10 еллыгы Мәдәният елында һәм Казанның төрки дөньяның мәдәни башкаласы дип танылган елда узуы бик мөһим. Фестиваль бөтен дөньяга танылды һәм аны гуманлы кино фестивале буларак беләләр. Ул Татарстанда кино сәнгате үсешенә дә мөһим роль уйный. Фестиваль ярдәмендә татарстанлыларга кинематографиянең сирәк әсәрләре белән танышу мөмкинлеге тудырыла. Фестиваль кунаклар һәм казанлыларга, Казан кунаклары өчен бәйрәмгә әйләнер дип ышанасы килә", диелгән иде анда. 

“Без режиссерлар, кино сценарийлары авторларын Казанда күрүебезгә бик шат. Алар кино аша һәр халык, һәр илнең тарихын һәм мәдәниятен сакларга ярдәм итә. Без беренче фестивальне 40 фильмнан башлаган булсак, хәзер бу сан 500 не тәшкил итә. Безнең Татарстан киносына да тиздән 90 ел булачак. 90 нчы елларда кино төшерү авырлашты. Үзенең 90 еллыгына Татарстан киносы яңадан туып килә. Бу сәнгатьнең үсүе телевидениедә генә түгел, кинотеатрларда, авылларның мәдәният йортларында да урын алыр дип ышанасы килә. Шундый халыкара фестивальләрдә ирешкән дәрәҗәләрнең бу иң югарысы булыр иде", - диде Фәрит Мөхәммәтшин һәм форум-фестивальгә уңышлар теләде. 

Фестиваль президенты, РФ Мөфтиләр шурасы рәисе, Россиянең Европа өлеше мөселманнары Диния нәзарәте рәисе Равил Гайнетдин үз чыгышын ТР Президентына һәм республика Хөкүмәтенә фестивальне оештыруга ярдәм күрсәткәннәренә рәхмәтләрен белдерүдән башлады. "Мәдәниятләр, диннәр каршылыгы булган илләрдә нинди канкойгыч вакыйгалар баруын күреп торабыз. Аллаһ та, бер-берегезгә ярдәм итегез, әмма гөнаһ кылуда, начарлык эшләүдә ярдәм итү кирәкмәс, дигән. Гуманлы кино булып, халыклар, диннәр арасында дуслыкка өндәп, кан кою, начарлыкны пропагандаламый икән, андый кинолар безнең фестивальдә катнашу хокукына ия. Бөтен дөньяда бу фестивальне Казанда узучы мөселман киносы фестивале буларак беләләр һәм мин моның белән чын күңелдән горурланам", - диде Равил Гайнетдин һәм фестиваль ачылышы белән тантанага килүчеләрне котлап, фестивальне ачык дип белдерде. 

Форум ачылу тантанасында шулай ук тапшырылачак бүләкләр һәм номинацияләр белән таныштырылды. Жюри рәисе Хоҗаколи Нарлиев: "Безнең алда бик зур бурыч тора һәм бу алты көн эчендә бик күп фильмнар карарга кирәк булачак. Татарстанда бик зур сценарий авторы бар, әмма бу кеше өчен әле бүләк уйлап табылмаган. Ул яңа Татарстанны булдырган кеше. Ул үстергән Татарстанның авазы ерак-еракларга китә. Сезнең беренче Президентыгыз дәүләт "гаилә"сен оештыра алды. Аңа бирелгән иң зур бүләк - ул барлык халыкларның аңа булган мәхәббәте", - диде. Ул үзенең чыгышында Минтимер Шәймиевкә һәм фестивальне оештыручыларга рәхмәт әйтте. 

● 5 сентябрьдә ТР Дәүләт Советы Рәисе Фәрит Мөхәммәтшин Татарстанның Лениногорски районында Шөгер авылында яңа балалар бакчасы, Мәдәният йорты, шулай ук Бөек Ватан сугышында һәлак булганнар истәлегенә һәйкәл ачу тантанасында катнашты. 

100 балага исәпләнгән, бассейнлы, спорт һәм уен мәйданчыклары булган “Тургай” балалар бакчасы ачылышы нәниләр чыгышыннан башланды. Чарада ТР Дәүләт Советы Рәисе Фәрит Мөхәммәтшин, Лениногорск районы башлыгы Рәгать Хөсәенов, “Татнефть” ААҖ генераль директоры урынбасары Федор Щелков һ.б. катнашты. 

Лениногорск районы башлыгы Рәгать Хөсәенов, Татарстан парламенты җитәкчесе узган елның августында нигезенә символик таш салган, балалар бакчасын ачуын искәртте. 

Җирле халык республика җитәкчелеге белән турыдан-туры аралашуда биредәге стадионны ремонтлау мөмкинлекләрен карауны да сорады. 

Фәрит Мөхәммәтшин сәламләү чыгышында, соңгы елларда Татарстанда авылның социаль инфраструктурасын үстерү өчен күп эш башкарылуына басым ясады. Шулай ук киләсе биш елга планнарны да билгеләде. “Шәһәрләрне эре авыл җирлекләре белән тоташтыручы юллар бар. Алар - Лениногорск – Казан, Лениногорск – Әлмәт, Уфа – Бөгелмә һ.б., әмма авыллар арасында юллар төзер вакыт җитә. Бу киләсе биш еллык планына кертелергә тиеш”, - диде ул. 

Парламент җитәкчесе “Татнефть” ААҖ нең нефть төбәге шәһәрләре һәм авыллары социаль инфраструктурасы үсешенә керткән өлешенә югары бәя бирде. 

Җирле халыкка “Татбурнефть” ҖЧҖ директоры, “Бердәм Россия” партиясенең Лениногорск бер мандатлы округы кандидаты Ринат Шәфигуллин мөрәҗәгать итте. Ул илнең башка төбәкләрендә еш булуын һәм башка нефть компанияләре, “Татнефть” ААҖ ннән аермалы буларак, социаль өлкәгә, инфраструктура үсешенә зур күләмдә акча сарыф итми, бары тик салымнар түләү белән генә чикләнүен билгеләп үтте. 

Шулай ук тагын бер зур вакыйга – Бөек Ватан сугышында һәлак булучылар, аларның тол хатыннары һәм тыл хезмәтчәннәре хөрмәтенә һәйкәл ачылды. 

Парламент җитәкчесе, Бөек Ватан сугышында җиңүгә 70 ел булу уңаеннан, республикада һәйкәлләрне торгызу буенча киң күләмле эшләр башкарыла, Лениногорск районы – андый мемориаль объектлар төзелеше актив бара торган муниципалитетларның берсе, дип билгеләп үтте. 

Шулай ук биредә Мәдәният йорты да ачылды. Фәрит Мөхәммәтшин, авылларда мондый үзәкләр төзелеше, республика халыклары традицияләрен һәм гореф-гадәтләрен ныгыту мөмкинлеге бирәчәгенә ышануын белдерде. 

ТР Дәүләт Советы Рәисе Лениногорскида яшәүчеләргә республиканың максатчан программаларында актив катнашулары өчен мактау сүзләре белдерде. 

Соңрак биредә яшәүчеләр яңа Мәдәният йортында оештырылган концертка җыелды.
● 8 сентябрьдә ТР Дәүләт Советы Рәисе Фәрит Мөхәммәтшин Дәрвишләр бистәсендә Казан оптика-механика заводы хезмәт коллективы белән очрашты һәм яңа спорт мәйданчыгы ачылуга багышланган тантанада катнашты. Бистәдә аны Казан шәһәренең Совет районы башлыгы Рөстәм Гафаров һәм КОМЗ генераль директоры Сергей Раковец озатып йөрделәр.

Дәрвишләр бистәсе белән танышуын Фәрит Мөхәммәтшин Казан оптика-механика заводы цехлары һәм лабораторияләреннән башлады. Анда ул предприятиенең продукциясе белән танышты, эшчеләр белән аралашты, заводның перспектив планнары белән кызыксынды. 

Завод хезмәткәрләре белән очрашуда Дәүләт Советы Рәисе предприятиенең үсешенә соклануын яшермәде. Яңарыш кичергән цехлар һәм предприятие җитештерә торган продукция күргәзмәсе аңа аеруча ошаган. “Хезмәт коллективлары белән осрашкан саен мин республика халкының оптимистик рухына инанам, - диде ул. – Сезнең предприятие дә киләчәккә, җитди үсешкә төбәлгән. Үзенчәлекле һәм кулланучылар сорап ала торган продукция җитештереп, КОМЗ республиканың икътисадый үсешенә лаеклы өлеш кертә. Шундый предприятиеләр, оешмалар хисабына Татарстан бүген Россиянең иң алдынгы регионнарыннан берсе санала. Һәм республиканың икътисадый куәте бик күп социаль программаларны уңышлы үтәү мөмкинлеге бирә”. 

Парламент җитәкчесе, завод хезмәткәрләренә сайлау алды компаниясе барышы турында сөйләгәндә, Татарстан Республикасы Дәүләт Советына сайлауның элеккеге еллардагы сайлаулардан аерылып торуын билгеләп үтте. “Кү партиялелек шартларында нәтиҗәле эшләрлек парламент оештыру бурычы тора, - дип ассызыклады ул. – Бу бик катлаулы. Аеруча сайлаулар үткәрү вакытының бик үк җайлы булмавын истә тотканда. Ләкин минемчә, республика халкы бу юлы да активлык күрсәтер һәм сайлауда актив катнашыр. Сайлаучыларның тавышы республика битәкчелеге сайлаган үсеш курсын яклауны күрсәтәчәк”. 

Аннары предприятие эшчеләре Дәүләт Советы Рәисенә, Совет районы башлыгына һәм КОМЗ генераль директорына сораулар һәм тәкъдимнәр белән мөрәҗәгать иттеләр. Алар элеккеге кечкенә базар урынында сәүдә үзге төзелешенә канәгатьсезлек белдерделәр, бистәнеэ үзәк урамын киңәйтү мөмкинлеге белән кызыксындылар, тимер юл аша чыга торган урында автомобильләр өчен күпер төзергә тәкъдим иттеләр. 

Теләктәшлек урамында Дәүләт Советы Рәисен яңа спорт мәйданчыгы ачылышына җыелган халык каршы алды. Сәхнәдән аларга тәбрик сүзләре белән мөрәҗәгать итеп, Татарстан җитәкчелегенең ишегалды спорт мәйданчыларына игътибары турында сөйләде. Фәрит Мөхәммәтшин фикеренчә, мондый мәйданчыклар спорт белән шөгыльләнү өчен дә, сәламәтлекне ныгыту өчен дә мөһим. Ул шулай ук КОМЗ җитәкчелегенә шундый социаль программалары өчен рәхмәт белдерде. 

● 8 сен6тябрьдә ТР Дәүләт Советында парламент рәисе Фәрит Мөхәммәтшин катнашында ДС каршындагы Яшьләр иҗтимагый палатасы утырышы узды. Көн тәртибенә 2009-2014 нче еллардагы чакырылыш чорында палатаның эшчәнлек йомгаклары турында хисап тоту куелган иде. 

Утырышта шулай ук ТР Президентының социаль мәсьәләләр буенча ярдәмчесе Татьяна Ларионова, РФ Федераль Җыены Дәүләт Думасының физик тәрбия, спорт һәм яшьләр эшләре буенча комитет рәисенең беренче урынбасары Марат Бариев, РФ Федераль Җыены Дәүләт Думасы депутаты, ТР яшьләр оешмалары советы рәисе Илдар Гыйльметдинов, ТР Дәүләт Советы Рәисе урынбасары Римма Ратникова һәм башкалар катнашты. 

ТР Дәүләт Советы каршындагы Яшьләр иҗтимагый палатасы рәисе Евгений Ефимов утырышта 73 кешенең катнашуы турында хәбәр итте. Ул утырышта катнашучыларга юлланган Татарстан Республикасы Хөкүмәте телеграммасын укыды. “...Сезнең инициативагыз буенча яшьләр дәүләт сәясәтенә кагылышлы берничә норматив-хокукый документ кабул ителде. Ышанам: сезнең интеллектуаль потенциалыгыз, саекмас энергиягез, Яшьләр палатасында җәмгыять иминлеге бәрабәренә эшләп тупланган тәҗрибәгез иң куәтле идея һәм проектларны да тормышка ашырырга ярдәм итә. Сезгә уңышлы, нәтиҗәле эшләр, яңа үрләр, иҗади казанышлар телим!” – дигән юллар бар ТР Премьер-министры Илдар Халиков мөрәҗәгатендә. 

Яшьләр иҗтимагый палатасының соңгы биш елгы эшчәнлеге нәтиҗәләре турында доклад белән аның рәисе Евгений Ефимов чыгыш ясады. “Агымдагы чакырылышта палата составына муниципаль берәмлекләрдән, Республика яшьләр иҗтимагый оешмаларыннан 80 делегат сайлап алынган иде. Беренче тапкыр палата составында ТР Дәүләт Советының яшь депутатлары да катнашты, шул исәптән “Бердәм Россия” партиясенең 3, коммунистик партиянең 1 вәкиле. Шулай ук Россия парламентының барлык сәяси партияләре дә тәкъдим ителгән иде”, - дип билгеләп узды Евгений Ефимов. 

Аның әйтүенчә, министрлык һәм ведомство вәкилләрен җәлеп итеп, кайбер мәсьәләләр буенча аерым эшче төркемнәр булдырылган. “Безнең эшчәнлекнең төп өстенлекле юнәлешләренең берсе яшьләрнең дәүләт яшьләр сәясәтен гамәлгә ашыруда өлешен, ролен арттыру булды”, - дип белдерде палата рәисе. Аның сүзләреннән аңлашылганча, Яшьләр иҗтимагый палатасы, ТР Яшьләр эшләре һәм спорт министрлыгы белән берлектә, студент хезмәт отрядларының хокукый статусын билгеләү мәсьәләсендә “Мәгариф турында”гы законга үзгәрешләр кертү турында закон проектын эшләгән. "Закон проекты ТР Дәүләт Советы тарафыннан хупланды. Аннан соң без студент хезмәт отрядлары үсеше концепциясен эшләдек, һәм ул ТР Министрлар Кабинеты тарафыннан расланды”, - дип белдерде Евгений Ефимов. 

Яшьләр иҗтимагый палатасы рәисе Яр Чаллыда, Түбән Камада, Алабугада, Яшел Үзәндә, Зәйдә, Балык Бистәсендә, Минзәләдә, Тәтештә һәм башка берничә муниципаль берәмлектә яшьләр парламентлары булдырылганын, аларга һәр уку йортыннан вәкилләр кергәнен әйтеп узды. 

Яшьләр иҗтимагый палатасы әгъзалары алдында ТР Дәүләт Советы Рәисе Фәрит Мөхәммәтшин чыгыш ясады. “Сез һаман яшь, креатив булып кала бирәсез, - дип мөрәҗәгать итте ул һәм яшьләрне Татарстан Республикасы җитәкчелеге исеменнән сәламләде. Парламент башлыгы ике чакырылыш дәвамында гомуми дәүләт сәясәтенә ТР Яшьләр иҗтимагый палатасын җәлеп итүнең нәтиҗәле, акланган адым булуын билгеләп узды. - Палатадагы әгъзаларның актив булуын тоябыз. Сезнең ролегез аермачык күренә. Биш ел бер мизгел кебек кенә үтте”, - дип, Фәрит Мөхәммәтшин беренче утырыш узган чор буенча хатирәләрен яңартты. 

“Мин уңай якка үзгәрешләр күрәм. Яшьләрне актив кына түгел, ә проблемаларның асылын формалаштырып аңлата белүчеләр дип бәяләп була. Мәктәпме ул, югары уку йортымы, яки башка мәйданчыкмы, - кайда гына булсагыз да, сезнең керткән өлешегез нәтиҗәсендә башкарыла торган эш күзәтелә”, - дип ассызыклады Дәүләт Советы Рәисе. 

Ул яшьләрнең Универсиада вакытында да үзен нык күрсәтә белүен, волонтерларның бәяләп бетергесез тәҗрибә туплавын, Бөтендөнья студент уеннарын оештыруда югары бәягә лаек булуда яшьләр палатасының да роле булуын ассызыклады. 

“Сез үзегезнең гамәлләрегез белән креатив, хәрәкәтчән икәнегезне дәлиллисез. Шул ук вакытта сез төрле йогынтылардан аз якланган булып кала бирәсез, шул исәптән милләтара, конфессияра мәсьәләләрдә дә. Дәүләт хакимияте органнары бу юнәлештә дә сезнең белән җитди эш алып барырга тиеш”, - дип басым ясады Фәрит Мөхәммәтшин. 

Дәүләт Советы Рәисе Татарстан яшьләре тормышына кагылышлы документларга үзгәрешләрнең парламент тарафыннан бертавыштан хуплануына басым ясады. “Киләсе чакырылышта да Яшьләр иҗтимагый палатасы, бүгенгесе кебек, абруйлы, кызыклы, актив булыр дип ышанам. Сез, яшьләр парламенты традицияләрнең чишмәбашында торган затлар буларак, яңа чакырылышта да үз вазифаларыгызга тугры калырсыз, бу сыйфатларны башкаларга да күчерерсез дип уйлыйм. Бишенче чакырылыш депутатлар сезнең эшчәнлеккә теләктәшлек күрсәтер дип өметләнәм”, - дигән теләкләрен җиткерде Фәрит Мөхәммәтшин. 

Парламент башлыгы агымдагы Мәдәният елында халыкның әхлаклылыгын, зыялылыгын, тәрбиялелеген күтәрүдә яшьләргә өметләрен баглады. Ул Яшьләр иҗтимагый палатасы әгъзаларына эшчәнлекләре өчен рәхмәтен ирештереп, аларга алдагы эшләрендә уңышлар теләде. 

Утырыш азагында Фәрит Мөхәммәтшин ТР Дәүләт Советы каршындагы Яшьләр иҗтимагый палатасы рәисе Евгений Ефимовка, палатаның актив әгъзаларына ТР Дәүләт Советының Рәхмәт хатларын тапшырды.
● 8 сентябрьдә Татарстанның Халыклар дуслыгы йортында чираттагы утырыш узды. Анда ТР Халыклары Ассамблеясы советы һәм ТР Дәүләт Советы Рәисе Фәрит Мөхәммәтшин да катнашты. Утырыш республикада 1-30 сентябрь көннәрендә үткәрелә торган "Экстримизмга - юк!" акциясе кысаларында үткәрелде. Ник дигәндә, ТР Халыклар дуслыгы оешмасы 2012-2014 елларда терроризмга, экстримизмга каршы көрәш профилактикасы алып барды. 

«Бу чаралар безнең Ассамблеяның эшләре нигезендә ятарга тиеш. Апас районында булган вакыйганы гына мисалга алыйк. Анда Үзбәкстаннан килгән мигрантлар, исерек килеш, хокук саклау органнары хезмәткәрләренә кул күтәргән», - дип искә алды Фәрит Мөхәммәтшин һәм мондый хәлне булдырмаска кирәклеген искәртте. Ул шулай ук, Татарстанда 63 мең мигрант рәсми рәвештә теркәлгәнлеген әйтеп, вазгыятьнең четерекле булуына ишарәләде. Боларга тагы теркәлмәгән мигрантлар, Украинадан килгән качакларны да кушкач шактый халык җыелуын һәм алар белән шөгыльләнергә кирәклеген дә искәртеп узды ТР Халыклары Ассамблесы советы һәм ТР парламенты Рәисе. «Безнең җитәкчеләр барлык юнәлешләр буенча да бик яхшы эшли. Әмма юк-юкта да гадәттән тыш хәлләр килеп чыккалый», - диде ул чыгышында. Ул Халыклар дуслыгы Ассамблеясының эшчәнлеге,башкарган эшләре белән таныштырып узды. Украинадан килгән качакларга ярдәм итәргә кирәклеген һәм ТР Дәүләт Советына сайлаулар хакында да искәртеп, утырышка килүчеләрнең барсын да сайлауларга барырга өндәде. «Бу хокук кына түгел, ә һәркемнең бурычы», - диде. 

Татастан Республикасы Халыклар дуслыгы йорты директоры Ирек Шәрипов Халыклар дуслыгы йортының нинди программалар өстендә эшләве белән таныштырды. Әлеге проектларны тормышка ашыру өчен барлыгы 8 миллион сумнан артык акча бүлеп бирелүен әйтте һәм оешманың Татарстанда уздырган мәдәни чаралар белән таныштырды. Тиздән Татарстан Республикасы Халыклар дуслыгы йортының яңа порталы эшли башлаячак. Бу хакта үз чыгышында Ирек Шәрипов хәбәр итте. "Бу Россиядә 35 сайтны берләштергән бердәнбер портал булачак. Ул портал аша барлык милли-мәдәни оешмаларның эшчәнлеген өйрәнергә мөмкин. Сайт пилот режимында 1 октябрьдән эшли башлар дип планлаштырыла, ә тәкъдим итү чарасы 4 ноябрьдә булачак", - диде ул. 

Халыклар дуслыгы йорты шулай ук "Толерантлык дәресе" үткәрүне дә дәвам итәчәк. Быел 7 мең кешегә 28 дәрес бирү планлаштырылган. Татарстан халыкларының яшьләр Ассамблеясы җитәкчесе Тимур Кадыйров әлеге оешманың эшчәнлеге, башкарган эшләре белән таныштырды, киләчәккә планнар белән бүлеште. "Татарстан Республикасы рус милли-мәдәни берләшмәсе рәисе урынбасары Ирина Александровская һәм "Татарстан Республикасында чуваш милли-мәдәни берләшмәсе" рәисе 

Константин Яковлев үз оешмалары эшчәнлеге белән таныштырды. "Казан шәһәренең күп милләтле якшәмбе мәктәбе" директоры Майя Хухунашвили узган уку елында үткәрелгән чаралар хакында сөйләде, алдагы уку елына булган планнар белән таныштырды. Бу мәктәптә барлыгы 22 педагог белем бирә, узган уку елында бу мәктәптә 320 укучы белем алган. Әмма якшәмбе мәктәпләренең кайбер классларында укучылар җитми, дөресрәге, әти-әниләр үзләренең балаларын якшәмбе мәктәбенә йөртми. Бу уңайдан Фәрит Мөхәммәтшин автоном оешма җитәкчеләренә шелтә белдерде һәм якшәмбе мәктәбе тулыкөченә эшләргә тиешлеген әйтте. "Без ул мәктәпләргә төрле милләт балаларны кабул итәргә әзер, әмма бу эш белән барыбыз да шөгыльләнергә тиеш. Шул очракта гына якшәмбе мәктәбе эшли алачак", - диде ул. 

Утырышта РТ буенча ЭЭМ полиция җитәкчесе урынбасары М. Айдаров мигрантлар тарафыннан кылынган җинаятьләр хакында сөйләде. 

Шулай ук Яр Чаллы шәһәрендәге Халыклар дуслыгы йорты башлыгы Виталий Агапов, ә Алабуга шәһәрендәге Халыклар дуслыгы йорты җитәкчесе итеп Зөләйха Әмирбәкова сайланды. Фәрит Мөхәммәтшин утырыш ахырында Халыклар дуслыгы оешмасында эшләүче юбилярларны котлап, Мактау грамотасы һәм истәлекле бүләк тапшырды. 

● 8 сентябрьдә ТР Дәүләт Советы Рәисе Фәрит Мөхәммәтшин "Кварт" ЯАҖ белән 3нче Казан икмәк заводы хезмәт коллективлары алдында чыгыш ясады. 

Ул сәнәгать тармагы эшчеләренә авыр хезмәтләре өчен рәхмәт белдерде һәм шаукымлы 90 нчы елларда да завод, аның коллективын саклап калып булды, дип билгеләп үтте. "5 мең хезмәткәрдән нибары 1,5 мең кеше генә калса да, бу - нигез. Әгәр җитештерү күләме арта икән, кешеләр тупларга, ә бу мәйданнарда яңа эшләнмәләр чыгарырга мөмкин", - диде парламент башлыгы. 

"КВАРТ" резин техника заводы коллективы алдында чыгыш ясап, Фәрит Мөхәммәтшин Татарстан Россия Федерациясе субъектлары арасында күп күрсәткечләр - җитештерү күләме, торак төзү һәм файдалануга тапшыру, капиталь ремонт һ.б. лар буенча әйдәп бара дип билгеләп үтте. "Түбән Камада "ТАНЭКО" ААҖ нефть эшкәртү заводы сафка бастырылды. Алабугада уңышлы рәвештә "Алабуга" махсус икътисади зонасы эшли. Республика башкаласы Казан тиз үсеш кичерә, дип билгеләп үтте ТР Дәүләт Советы Рәисе. Татарстанда шәһәрләргә генә түгел, авылларны үстерүгә дә җитди игътибар бирелә, дип өстәде. 

"Кварт" ЯАҖ генераль директоры Рафаэль Галимов сүзләренчә, акционерлык җәмгыятендә инновацияле технологияләргә зур игътибар бирелә, агымдагы елның июль аеннан җитештерү күләме арту күзәтелгән. 

Фәрит Мөхәммәтшин булган тагын бер зур предприятие - "3нче Казан икмәк заводы"нда 2012 елда ачылган шикәрле печенье җитештерү буенча яңа цех күләмнәрен арттыра. Икмәк заводының генераль директоры Джавидин Кафаров таныштырып киткәнчә, завод составына алты цех һәм ипи, икмәк-күмәч эшләнмәләре пешерүдә махсуслашкан эксперименталь участок керә. Заводта 150 төрдән артык продукция җитештерелә. 

Журналистларга биргән интервьюсында Фәрит Мөхәммәтшин бүген үзе очрашкан хезмәт коллективларының яхшы кәефтә булуларын билгеләп үтте. Ул ассызыклаганча, предприятиеләрдә яхшы эш шартлары булдырылган, яңа җиһазлар сатып алынган, модернизация һәм җитештерү күләмен арттырырга теләү сизелә. Предприятие хезмәткәрләре парламент башлыгына нинди сораулар бирә дигәч, Фәрит Мөхәммәтшин кешеләрнең Украинадагы хәлләр, Казанда юллар торышы белән кызыксынуын әйтте. Соңгысына бәйле рәвештә, Дәүләт Советы Рәисе киләсе ел Татарстанда Парклар һәм скверлар елы дип игълан ителүне искәртеп үтте, димәк, төзекләндерүгә игътибар артачак дигән сүз.
● 9 сентябрьдә Казанда "Сүз белән түгел, эш белән!" шигаре белән студентлар хезмәт отрядларының республика яшьләр форумы уздырылды. Анда ТР Дәүләт Советы Рәисе Фәрит Мөхәммәтшин чыгыш ясады. 

"Ак Барс" Яшьләр үзәгенә килгән парламент җитәкчесен фойеда КФУ, КДАТУ, КДМУ, КДЭУ һәм республиканың башка югары уку йортлары студентлар отрядлары әгъзалары каршы алды. Аларның эшчәнлегенә багышланган стендлар белән танышып һәм командирлар белән аралашып, Фәрит Мөхәммәтшин "җәйге семестр"да эш нәтиҗәләре, хезмәт шартлары, урыннардагы хакимиятләрнең отрядларга мөнәсәбәте белән кызыксынды. Студентлар ышандырганча, алар бөтен җирдә Татарстан Республикасы данын лаеклы якларга тырыша. Студентлар хезмәт отрядларының республика штабы мәгълүматлары буенча, 2014 елда 8 тармак юнәлеше буенча Татарстан югары һәм урта махсус уку йортларыннан 10 меңнән артык кеше эшләгән. 

Форумның ахыргы дискуссион сессиясендә чыгышын студентларны һәм хәрәкәт ветераннарын Татарстан җитәкчелеге исеменнән сәламләүдән башлап, Фәрит Мөхәммәтшин аларга традицияләрне саклап калган һәм зур эшләр башкарган өчен рәхмәт сүзләрен җиткерде. "Татарстан студентлар хезмәт отрядлары күп максатлы һәм комплекслы бурычлар чишә, - дип билгеләп үтте ул. - Безнең республикада ярты гасырлык тарихы булган хәрәкәт булачак белгечләр өчен менә дигән чыныгу, күмәк бердәмлек тәрбияләү, шәхси мөстәкыйльлек һәм җаваплылык мәктәбе. Казакъстан чирәм җирләрен үзләштерүгә беренче сәфәрләрдә оешкан студент отрядлары "КАМАЗ", "Нижнекамскнефтехим", "Казаньоргсинтез" һәм башка бөтенсоюз гигантлары төзүдә катнашкан. Сез бүген дә илнең хезмәт елъязмасына үзегездән зур өлеш кертәсез. "ТАНЕКО", Универсиада-2013, 2014 нче елгы Сочи Олимпиадасы моңа мисал булып тора. Бу студентлар хезмәт отрядларының яшьләрнең иң үткен, креатив һәм мөстәкыйль өлеше булып калуын сөйли". 

Татарстанның Идел буе федераль округындагы алдынгы позицияләре турында сөйләгәндә, ТР Дәүләт Советы Рәисе хакимият һәм җәмгыятьнең уртак максатка - республиканы яшәү, эшләү һәм иҗат итү өчен тагын да уңайлырак итүгә йөз тотканын ассызыклады. "Без барыннан да алда булырга тиеш! Башкача була алмый. Без сезнең белән барын да булдырабыз! Татарстан студентлар хезмәт отрядларын һәрчак югарыда булсын", - диде ул. 

Соңыннан ТР Дәүләт Советы Рәисе форум делегатларының сорауларына җавап бирде һәм республика парламенты депутатларын сайлауда актив катнашырга чакырды. 

● 10 сентябрьдә ТР Дәүләт Советы Рәисе, “Бердәм Россия” БСП ТТБ секретары Фәрит Мөхәммәтшин, партиянең башка секретарьлары исәбендә, “Бердәм Россия” партиясе рәисе, РФ Премьер-министры Дмитрий Медведевның сайлау территорияләре вәкилләре белән очрашуында катнашты. 

Россия Хөкүмәте җитәкчесе, бердәм тавыш бирү көнендә төрле дәрәҗәдәге сайлауларда 60 тан артык партия катнашачак, дип белдерде. “Без күп партияле система үсеш алуы белән кызыксынабыз”, - диде ул. 

Очрашу башлануга, “Бердәм Россия” Генераль советы секретаре Сергей Неверов чыгыш ясады һәм бу сайлау кампаниясе – федераль дәрәҗәдәге сайлаулардан соң иң күләмлесе, ә партия кандидатлары сайлаучылар белән уннарча мең очрашулар үткәрде, дип белдерде 

Дмитрий Медведев “Бердәм Россия” партиясе төбәк бүлекләре секретарьлары белән федерация субъектлары өчен актуаль темалар буенча фикер алышты. 

 “Бердәм Россия” Татарстан төбәк бүлеге секретаре Фәрит Мөхәммәтшин, РФ Премьер-министры Дмитрий Медведев белән аралашу вакытында, Татарстан Дәүләт Советына сайлаулар буенча сайлау кампанияләре барышы һәм төбәк авыл хуҗалыгы җитештерүчеләренә ярдәм кирәк булуы турында сөйләде. 

ТР Дәүләт Советы Рәисе белдергәнчә, республикада 65 партия теркәлгән, элек сайлау кампаниясендә 11 партия катнашкан, хәзер 7гә калган. Аның сүзләренә караганда, бу, 2009 ел белән чагыштырганда, 2 тапкыр күбрәк. Республикада сәяси активлык җитди, сайлаулар көндәшлек шартларында уза. 

Шулай ук Татарстан парламенты тарафыннан, сайлау кампаниясе кысаларында, республикада сайлаучылар белән 1,5 мең чамасы очрашу үткәрелгән, шул вакытта 2,5 мең тәкъдим җыелган. Аларга нигезләнеп, якындагы биш елга республиканың үсеш программасын төзү планлаштырыла. “Бу сайлаулар киләчәк уңышларга нигез булыр дип ышанам”, - дип тәмамлады Ф.Мөхәммәтшин сүзен.

● 11 сентябрьдә ТР Дәүләт Советы Рәисе Фәрит Мөхәммәтшин ТР Лаеш муниципаль районының Сокура авылында фельдшер-акушерлык пункты һәм ремонттан соң Мәдәният йорты ачылышында катнашты.

Татарстан парламенты җитәкчесе шулай ук лампалар җитештерүче заводны карады һәм район үзәгендә социаль ипотека программасы буенча төзелгән күп фатирлы йортларга күчкән гаиләләр белән аралашты. Аннары ул район Мәдәният йортында муниципалитет активы белән очрашты. 

Сокура авылында яңа ФАПтан тыш, капиталь ремонттан соң күп функцияле үзәк ачылды, анда авыл клубы, китапханә һәм Сокура авыл җирлеге башкарма комитеты офисы урнашкан. 

Соңрак Фәрит Мөхәммәтшин Лаеш шәһәрендә күп фатирлы йортның 27 фатирыннан ачкычлар тапшыру тантанасында катнашты һәм Лаеш районында торгызыла торган торакларның югары күрсәткечләргә ия булуын билгеләп үтте. 

Юбилей урамында 81 нче йорт Бөек Ватан сугышы ветераннарының торак шартларын яхшырту һәм социаль ипотека программалары буенча төзелгән, район үзәгендә тагын 3 күп фатирлы йортта төзелеш бара. 

“Республика җитәкчелегенең, безнең Президентның социаль юнәлештәге сәясәте ярдәме белән тотрыклы үсеш саклап калына, - дип ассызыклады Фәрит Мөхәммәтшин. – Татарстан Республикасы Россиянең динамик үсеш алучы төбәкләре бишлегендә". 

ТР Лаеш муниципаль районы башлыгы Михаил Афанасьев, район, 2014 елның гыйнвар-июль айлары буенча, Татарстан муниципаль берәмлекләре рейтингында, Казан белән Әлмәт районыннан кала, өченче урынны били, дип искәртте. Районда төрле җитештерү мәйданчыклары эшли, 25 фермерлек хуҗалыгы эшчәнлек алып бара. 

Парламент җитәкчесе район активы белән очрашуда ассызыклаганча, Лаеш районы җитештерү мәйданчыкларын үстерүдә сизелерлек уңышларга ирешә.

● 14 сентябрьдә ТР Татарстан Дәүләт Советы Рәисе Фәрит Мөхәммәтшин V чакырылыш Дәүләт Советына сайлауларда катнашты. Татарстан парламенты спикеры белән хәләл җефете Луиза Мөхәммәтшина Казанның 43нче участогына иртәнге 8.00 сәгатьтән соң килде. Ул, залга керүгә, күзәтүчеләрне сәламләде. 

Ф.Мөхәммәтшин үз сайлау бюллетенен үтә күренмәле урнага салгач, журналистларга сайлауга канәгатьлек хисе белән килүен белдерде. “Сайлаулар алдыннан бик җитди сайлау кампаниясе узды. Безнең партия Татарстанның бөтен территориясендә сайлаучылар белән очрашу юлын сайлады һәм без аңа ирештек. Шуннан канәгатьмен”, - диде ул.

Очрашуларда кешеләрнең фикерләре җыелды, чынбарлык, ирешелгән уңышлар, кыенлыклар, Украинадагы вәзгыять белән бәйле рәвештә, Татарстан икътисадына тышкы йогынты булу мөмкинлеге турында сөйләнде, дип белдерде.

“Халык җыеннарында, ишегалды очрашуларында һәм хезмәт коллективлары белән очрашуларда ачыклык һәм диалог республика хакимияте белән Татарстан халкы арасында ышанычны ныгытты. Мондый ачыклык ышану мөмкинлеге бирә, һәм безгә ышаныч югары дәрәҗәдә булыр дип уйлыйм, шуңа таянып, киләчәктә дә үз республикабызны үстерү һәм тормышны җайга салуны дәвам итәрбез”, - диде ул.

“Татар-информ” мәгълүмат агентлыгы хәбәрчесенә 43нче участок сайлау комиссиясе рәисе Гөлсирень Мөхәммәтҗанова белдерүенчә, бу участокта 2 174 сайлаучы теркәлгән, аларның 66сы быел беренче тапкыр тавыш бирә. Бүген андый сайлаучылар өчен бүләккә паспорт тышлыгы һәм Татарстан Республикасы Конституциясе тапшыру каралган.

Залда өч үтә күренмәле урна куелган, теркәү һәм тавыш бирү процедурасында закон үтәлешен биш күзәтүче контрольда тота.

“Сайлаучылар тавыш бирүдә активлык крсәтә”, - дип билгеләп үтте участок рәисе. Аның сүзләренә караганда, 8.40 сәгатькә участокта теркәлгән сайлаучыларның 8 проценты (алдан тавыш бирүчеләрне дә кертеп) тавыш биргән.

● 14 сентябрьдә Татарстан Президенты Рөстәм Миңнеханов Казанның Чехов базарында авыл хуҗалыгы ярминкәсендә булды, анда фермерлар, крестьян-фермерлык хуҗалыклары һәм шәхси хуҗалыклар вәкилләре сәүдә итә. 

Рөстәм Миңнехановны ТР Дәүләт Советы Рәисе Фәрит Мөхәммәтшин, ТР Премьер-министры урынбасары – авыл хуҗалыгы һәм азык-төлек министры Марат Әхмәтов, Казан мэры Илсур Метшин һәм Татарстан Фермерлар, крестьян хуҗалыклары һәм авыл хуҗалыгы кооперативы рәисе Камияр Байтимеров озатып йөрде. 

Ярминкәгә “Татпотребсоюз”, “Татплодоовощпром”, “Пестречинка” фабрикасы, ТР Әлки районы крестьян-фермерлык хуҗалыгы җитәкчесе Илшат Гомәров, ТР Аксубай районы КФХ җитәкчесе Петр Погодкин, ТР Буа районы фермеры Руслан Мифтахетдинов һәм башка кече хуҗалыклары үз продукциясен тәкъдим итте. 

Рөстәм Миңнеханов сәүдә рәтләрен карады, сатучылар һәм сатып алучылар белән аралашты. Ул бигрәк тә аз керемле гражданнар, нигездә, пенсионерлар белән сөйләште. Бу категория сатып алучылар сүзләренә караганда, аларны ярминкәдә тәкъдим ителгән продукция бәясе канәгатьләндерә. 

Республика башлыгы ТР Югары Осланның танылган фермеры Морат Сираҗиев продукциясе белән җентекләп танышты. Бу фермерлык хуҗалыгы кәҗә сөте җитештерә, шулай ук кефир, сыр, эремчек җитештерүне дә җайга салган. Президент сөттән авыз итте һәм аның сыйфатыннан канәгать калды. Фермер сүзләренә караганда, кәҗә сөтенең майлылыгы 4,5 процентка кадәр җитә. 

ТР Президенты ярминкәгә китерелгән продукциянең ассортименты бай булуга игътибарны юнәлтте. 

“Татар-информ” агентлыгы хәбәрчесе соравы буенча ТР авыл хуҗалыгы һәм азык-төлек министры импортны үз товарларыбыз белән алмаштыру шартларында фермерларның ролен бәяләде. Марат Әхмәтов сүзләренә караганда, шул сәбәпле, авылда кече хуҗалык вәкилләренең дәрәҗәсе күтәрелде. Фермерлар үз продукциясен базарларда арадашчылардан башка сата. Шулай итеп ит, бал, майны кирәк кадәр сатып алырга мөмкин. Бу продукцияләрнең сыйфатында шикләнергә туры килми, дип саный аграр ведомство җитәкчесе. 

Шул ук вакытта фермерлар социаль әһәмиятле роль дә башкара: үз районнарында продукцияләрен балалар бакчаларына, мәктәпләргә, хастаханәләргә һәм башка социаль оешмаларга сатырга тырыша. Мисал өчен, ТР Түбән Каманың “Земляки” фермерлык хуҗалыгы җитәкчесе Владимир Аппаков шулай эшли. 

ТР Биектау районыннан Елена Насырова кәҗә сөтеннән әзерләнгән продукциянең киң ассортиментын тәкъдим итте. Ул бөтен пенсионерларга да ташламалар ясады. Моннан тыш, ул балалар приютларын һәм йортларын да файдалы кәҗә сөте белән тәэмин итү бурычын куйган. 

● 14 сентябрьдә кичен “Бердәм Россия” партиясе Рәисе, РФ премьер-министры Дмитрий Медведев видеоконференция режимында сайлаулар үткәрелгән регионнар вәкилләре белән аралашты. Анда ТР Дәүләт Советы Рәисе Фәрит Мөхәммәтшин хөкүмәт башлыгына республика парламентына сайлаулар барышы турында мәгълүмат бирде.

Фәрит Мөхәммәтшин әйтүенчө, беренче нәтиҗәләр 2814 сайлау участогында 2 миллионнан артык кешенең тавыш бирүдә катнашканын күрсәткән. Ул бу көнне тәртип сагында биш меңнән артык полиция хезмәткәре торганны билгеләп үтте. Кырыкка якын закон бозу очрагы теркәлгән, алар үз вакытында каралган. “Бердәм Россия” партиясенең  Татарстан бүлеге җитәкчесе республика халкының сайлауда актив катнашуын хәбәр итте. 

“Сайлаулар кискен конкуренция шартларында үтте, - диде Фәрит Мөхәммәтшин. – Безнең партия үзен лаеклы күрсәтте. Аның республикадагы исемлеген Татарстан Президенты Рөстәм Миңнеханов җитәкләде. Республикада халык җыеннарында кешеләр үзләренең теләк-тәкъдимнәрен җиткерделәр.”. 

“Бердәм Россия” партиясе җитәкчесе Дмитрий Медведев Татарстандагы активлыкны аеруча мактауга лаелы дип атады. Ул регионда уза торган сайлау өчен моның бик яхшы күрсәткеч булуын ассызыклады. “Сайлаулар халыкта кызыксыну тудыра. – диде РФ Премьер-министры. – Күп кеше бу көнне дачада уздыра, шуңа күрә анда барып йөрмәскә дә була кебек. Ләкин кешеләр сайлау участокларына кайта, тавыш бирә. Бу бик мөһим. Мондый хәлнең кадерен белергә һәм сайлаучыларга рәхмәт белдерергә кирәк”. 

Видеоконференция йомгаклары буенча Дмитрий Медведев”Бердәм Россия”нең уңышлы чыгыш ясавын билгеләп үтте. 

Шунысын да әйтеп узыйк, сайлаулар Дмитрий Медведевның туган көненә туры килде. Конференциядә катнашучылар бу уңайдан аны кайнар котладылар.
● 16 сентябрьдә “Бердәм Россия” партиясенең Татарстан төбәк бүлеге сәяси советы секретаре, ТР Дәүләт Советы Рәисе Фәрит Мөхәммәтшин партиянең урыннардагы бүлекчәләре секретарьләре, штаб җитәкчеләре һәм башкарма комитет башлыклары катнашында видеконференция рәвешендә киңәшмә, ул төгәлләнүгә республика массакүләм мәгълүмат чаралары өчен матбугат конференциясе уздырды. 

“Бердәм Россия” партиясенең Татарстан төбәк бүлеге җитәкчеләре - сәяси совет Секретаре Фәрит Мөхәммәтшин, аның урынбасары Римма Ратникова, сайлау штабы рәисе Юрий Камалтынов һәм башкарма комитет җитәкчесе Андрей Кондратьев республиканың муницпаль районнарындагы партия активы белән аралашты. Фәрит Мөхәммәтшин коллегаларын сайлау кампаниясе нәтиҗәләре белән таныштырды, алдагы биш елга планнар белән уртаклашты. 

“Бердәм Россия” партиясенең Татарстан төбәк бүлеге Сәяси советы Секретаре билгеләп үткәнчә, сайлау алды кампаниясендә алар сайлаучылар белән күзгә-күз очрашып сөйләшүгә зур игътибар биргән. Республиканың шәһәр-авылларында 1800 халык җыеннары уздырылган, күп кенә предприятиеләрдә эшләүчеләр белән очрашулар оештырылган. “Әлеге очрашуларда, бер яктан, халыкның теләк-тәкъдимнәре, гозерләре тыңланса, икенче яктан, соңгы елларда Татарстанда башкарылган эшләр турында сөйләргә форсат туа, – диде Фәрит Мөхәммәтшин. – Әлеге партия проекты төп юнәлешләрне билгеләргә ярдәм итте һәм хакимиятьнең тагын да ачыграк була баруы күрсәтте”. 

Парламент башлыгы билгеләп үткәнчә, республиканың соңгы еллардагы уңышы – төрле дәрәҗәдәге хакимиятнең – Президент командасының системалы эшчәнлеге нәтиҗәсе. 

Фәрит Мөхәммәтшин гражданнардан кергән теләк-тәкъдимнәрнең гомумиләштерелеп партиянең киләсе биш еллык планына кертеләчәгенә басым ясады. Аларның күпчелеге бүгенге көндә республикада алып барылган максатчан программалар аша тормышка ашырылачак. 

Төбәк бүлеге сәяси советы секретаре билгеләп үткәнчә, Татарстанда узган сайлауда катнашучы партияләрнең саны шактый булып, аларның унбере бердәм сайлау округлары аша үз кандидатларын чыгарган, җидесе партияләр исемлегенә кертелгән. Фәрит Мөхәммәтшин бу сайлауда “Бердәм Россия” партиясенең 50 бермандатлы округның нибары утыз җидесенә генә кандидатлар чыгаруын искәртеп узды. Алар, шул рәвешле, көндәшләренә үзләрен күрсәтү мөмкинлеген биргәннәр. Партия лидеры быел беренче тапкыр алдан тавыш бирү мөмкинлеген тудырылуын да әйтеп узды. Күп кенә сайлаучылар – сменалап эшләүче предприятие хезмәткәрләре, ял итәргә яисә эш сәфәренә китүче кешеләр үзләренең сайлау хокукларыннан шулай файдалана алган. 

Видеоконференция ахырында Фәрит Мөхәммәтшин партия активын зур җиңүләре белән котлады. Яр Чаллы, Түбән Кама, Әлмәт районы вәкилләре, үз чиратларында, партиянең Татарстан төбәк бүлеге җитәкчеләренә сайлау кампаниясендә бергәләп эшләгәннәре өчен үз рәхмәтләрен җиткерделәр. 

Пресс-конференциядә журналистларны Татарстан Республикасы Дәүләт Советына сайлауларда халыкның бик нык актив катнашуы – республикада яшәүчеләрнең 80,81% бу сайлауда үз тавышын бирде – кызыксындырды. 2009 елда узган сайлауда халыкның 78,4% катнашкан иде. Партиянең Татарстан төбәк бүлеге җитәкчесе моның күп факторлар, шул исәптән Россия Президенты Владимир Путинның рейтингы югары булуы белән дә бәйле булын әйтте. «Партия исемлеге башында торган Татарстан Президенты Рөстәм Миңнехановның республикада югары рейтингы булуы да, һичшиксез, “Бердәм Россия” нәтиҗәләренә йогынты ясады”, – диде Фәрит Мөхәммәтшин. 

“Халык көчле хакимият тирәсенә берләшә”, - дип басым ясады ул. 

Фәрит Мөхәммәтшин журналистларга, ТР Дәүләт Советы утырышында Татарстан парламенты рәисе вазыйфасына сайлану өчен, үз кандидатурасын тәкъдим итәргә нияте барлыгын белдерде. «Минем күп еллык эш тәҗрибәм, халыкара оешмалар эшчәнлегендә катнашып килүем әлеге вазыйфага кандидатурамны тәкъдим итәргә хокук, партия программаларын тормышка ашыру максатыннан эшләр башкарырга мөмкинлек бирә дип уйлыйм”, - диде ул.
● 17 сентябрьдә республика парламентында ТР Дәүләт Советы депутатлары һәм ТР ДС каршындагы Иҗтимагый яшьләр палатасы әгъзалары катнашында Актаныш муниципаль районының гуманитар гимназия-интернатында укучыларга экстремизмга һәм терроризмга каршы көрәш буенча үткәрелә торган эшләр турында сөйләделәр. 

Укучылар белән депутатлар беренче тапкыр видеоконференция режимында аралашты. Укучылар ТР ДС ның Закон һәм хокук тәртибе комитеты рәисе урынбасары Рафил Ногумановка, ТР ДС каршындагы Иҗтимагый яшьләр палатасы рәисе Евгений Ефимовка һәм ТР ДС ның Мәдәният, фән, мәгариф һәм милли мәсьәләләр комитеты рәисе урынбасары Анастасия Исаевага кызыксындырган сорауларын бирделәр. 

Республиканың эчке эшләр органнары халыкны террорчылыктан саклау өчен барысын да эшлиләр, дип ышандырды Ногуманов. “Федераль куркынычсызлык хезмәте, Прокуратура яки Юстиция министрлыгы үзләре генә бу эшне башкара алмый. Без барыбыз бергә бу афәткә каршы көрәшергә тиеш”, - диде депутат. 

Рафил Ногуманов ТР Президентына “Экстремизмга – юк!” айлыгы үткәрү турында карар өчен рәхмәт белдерде. Аның кысаларында укучылар өчен экстремистик агымның куркыныч икәнлеген аңлату өчен дәресләр үткәрелә. “Бу бик мөһим чаралар. Республикада дини экстремистик оешмаларның максаты – үз рәтләренә яшьләрне җәлеп итү. Безнең бурыч – яшьләргә, анда керергә ярамый, ахыры начар бетәчәк, мисал өчен башка кешеләрне үтерү белән, дип аңлатырга тиеш”, - диде ул.

● 19 сентябрьдә Дәүләт Советында РФ Федерация Советының Социаль сәясәт комитеты каршындагы Сәламәтлек саклау буенча экспертлар советы утырышы булды. Анда гепатобилиар зонада барлыкка килүче яман шеш белән авыручыларга медицина ярдәме күрсәтүне яхшырту мәсьәләләре каралды.

Экспертлар советы утырышын ачып, Федерация Советының Социаль сәясәт комитеты рәисе урынбасары Людмила Козлова Казанда федераль дәрәҗәдә чаралар уздыруның сәбәбен Татарстанның медицина өлкәсендәге казанышлары һәм уңышлары белән аңлатты. Аның әйтүенчә, Экспертлар советының хәзерге вакытта максаты – гепатобилиар зонада барлыкка килүче яман шешләрне алдан кисәтү һәм дәвалауның актуаль мәсьәләләрен тикшерү һәм медицинаның бу юнәлешенә кагылышла законнарны камилләштерү өчен тәкъдимнәр әзерләү. 

Экспертлар советы утырышында катнашучыларны Татарстан парламенты җитәкчелеге исеменнән Дәүләт Советының Социаль сәясәт комитеты рәисе Светлана Захарова сәламләде. Ул кыскача үзе җитәкләгән комитет һәм парламентның Сәламәтлек саклау өлкәсендәге дәүләт программалары үтәлешен контрольдә тоту комиссиясенең эшчәнлеге турында сөйләде, республикада социаль программаларның тормышка ашырылуы хакында мәгълүмат бирде. 

Утырышта кереш сүзләр белән ТР Сәламәтлек саклау министры Адель Вафин һәм Федерация Советының Социаль сәясәт комитеты каршындагы Сәламәтлек саклау мәьәләләре буенча экспертлар советы рәисе Виталий Омельяновский чыгыш ясадылар.

● 19 сентябрьдә Казанда Идел буе федераль округына керүче РФ субъектларының контроль-хисап органнары җитәкчеләре киңәшмәсе узды. ТР Дәүләт Советында Идел буе федераль округы РФ Хисап палатасы каршындагы Контроль-хисап органнары Советы рәисе, Татарстан Хисап палатасы җитәкчесе Алексей Демидов үткәргән утырышта республика парламенты спикеры Фәрит Мөхәммәтшин катнашты. 

"Киңәшмә Татарстанда очраклы гына үткәрелми, ТР Хисап палатасы РФ дәге әйдәп баручы контроль-хисап органы санала. Бөтен төбәкләрдән килгән хезмәттәшләребез биредә тәҗрибә уртаклашып кына калмыйча, тышкы финанс контроле системасын камилләштерү өчен нинди дә булса оператив карарлар да кабул итәчәк", - диде Чиләбе өлкәсе Контроль-хисап палатасы рәисе Эдуард Тарасов киңәшмә башланыр алдыннан журналистлар соравына җавап биреп . 

ТР Дәүләт Советы Рәисе Фәрит Мөхәммәтшин киңәшмәдә катнашучыларны сәламләп: "РФ субъектларының контроль-хисап органнары роле, илнең Хисап палатасы роле кебек үк, елдан-ел арта гына бара. Барлык субъектларның теге яки бу формада андый институтлар оештыруы, хакимиятнең закон чыгару органнарына бюджет формалаштырган һәм барлык дәрәҗәләрдә аның тормышка ашырылуын контрольдә тоткан вакытта нык ярдәм итә", - дип билгеләп үтте. 

Киңәшмәдә катнашучылар - тышкы һәм эчке дәүләт (муниципаль) финанс контроле органнары вәкилләре, РФ законнары үзгәрү шартларында, финанс контролен башкаруның актуаль мәсьәләләрен, контроль органнарның яңа вәкаләтләрен һәм аудит юнәлешләрен тикшерделәр. Алар шулай ук бюджет акчаларын, дәүләт һәм муниципаль милектән файдаланган чакта финанс дисциплинасын арттыру һәм коррупция очракларын киметү проблемалары хакында фикер алыштылар. Эдуард Тарасов, аерым алганда, Чиләбе өлкәсе тәҗрибәсе турында сөйләде, анда бюджет системасында югалтуларны булдырмау методикасы эшләнгән. 

Киңәшмә нәтиҗәләре буенча резолюция кабул ителде, аңарда бюджет акчаларын файдалану аудитының нәтиҗәлелеген арттыру чаралары тәкъдим ителде.

● 19 сентябрьдә икенче чакырылыш Арча район Советының 40 нчы чираттан тыш утырышында, ТР урман хуҗалыгы министры вазифасына билгеләнүенә бәйле рәвештә, муниципалитет башлыгы Алмас Нәзировның вәкаләтләрен вакытыннан алдан туктату турында карар кабул ителде. Район Советы утырышында ТР Дәүләт Советы Рәисе Фәрит Мөхәммәтшин катнашты. 

Депутатлар шулай ук районның башкарма комитет җитәкчесе Илшат Галимуллинның вәкаләтләрен вакытыннан алда гамәлдән чыгару һәм бу вазифаны биләүгә конкурс билгеләү турындагы карарны да хуплады. Татарстан Президенты Рөстәм Миңнеханов кушуы буенча, башкарма комитет башлыгы вазифасына кандидатураны ТР Дәүләт Советы Рәисе Фәрит Мөхәммәтшин тәкъдим итте. Конкурс процедурасын "Вамин-Татарстан" ААҖ филиалы - Балтач май-сөт комбинаты директоры булып эшләгән Илшат Нуриевка узарга туры киләчәк. 

Ф. Мөхәммәтшин билгеләп үткәнчә, Алмас Нәзиров район башлыгы вазифасында 13 елдан артык эшләгән, аңа кадәр ТР Урман хуҗалыгы министрлыгының Арча урман хуҗалыгын уңышлы җитәкләгән. "Сез кешеләрне бергә туплый, күп кенә социаль бурычлар - торак төзелеше, мәктәпләрне ремонтлау һәм карап тотуны хәл итә алдыгыз. Республика муниципалитетлары үсешендәге уңышлар тулысынча Арча районына да кагыла", - дип ассызыклады парламент башлыгы. Ул аңа район башлыгы вазифасында уңышлы эше өчен рәхмәт белдерде һәм Татарстан урман хуҗалыгы министры вазифасында уңышлар теләде. ТР Президенты исеменнән Фәрит Мөхәммәтшин Алмас Нәзировка "Татарстан Республикасында җирле үзидарә үсешендәге казанышлар өчен" медален тапшырды. 

Алмас Нәзиров үзенә юнәлтелгән җылы сүзләр һәм район башлыгы вазифасындагы эшчәнлегенә югары бәя биргән өчен, парламент спикерына да, җирле Совет депутатларына да рәхмәт сүзләрен җиткерде. 

Дәүләт Советы Рәисе район башкарма комитетының элеккеге җитәкчесе Илшат Галимуллинга ТР Президенты Рәхмәт сүзен тапшырды. Татарстан парламенты башлыгы ассызыклаганча, район башкарма комитеты җитәкчесе вазифаларын башкаручы үзе Арча районында туган һәм муниципалитетның проблемаларын һәм бурычларын яхшы аңлый. 

Илшат Нуриев Совет депутатлары һәм утырышта катнашучыларны Арча районы халкының тормыш дәрәҗәсен арттыру өчен, кулыннан килгәннең барын да эшләргә ышандырды. 

Утырышта ТР Президенты Аппараты җитәкчесе урынбасары - ТР Президентының территорияләр белән эшләү идарәсе башлыгы Илнур Гарипов та катнашты.
● 20 сентябрьдә Казан Суворов хәрби училищесына 70 ел тулды. Юбилей хөрмәтенә үткәрелгән бәйрәм чараларында ТР Дәүләт Советы Рәисе Фәрит Мөхәммәтшин, РФ оборона министрының беренче урынбасары Валерий Герасимов, ТР Премьер-министрының беренче урынбасары Алексей Песошин, Коры җир гаскәрләре баш командующие урынбасары Виктор Лизвинский һәм башкалар катнашты. 

Училищены 1973 елда тәмамлаган Валерий Герасимов үзенең чыгышында уку йортының тарихына кагылды. "1944 елда оештырылган училище, педагоглар һәм офицер-тәрбиячеләрнең кайгыртуы, игътибары һәм күңел җылысын бирүе ярдәмендә ата-аналары Бөек Ватан сугышы фронтларында һәлак булган, Ватан өчен тылда хезмәт иткән малайлар өчен туган йорт, батырлык мәктәбенә әверелгән", - диде ул. 

Герасимов билгеләп узганча, хәзер дә суворовчыларда Ватанга тугрылык, батырлык, кыюлык һәм фидакарьлек тәрбияләнә. Ул шулай ук, РФ Кораллы көчләр Югары баш командующиенең 19 сентябрь көнне имзаланган указы белән, Казан Суворов училищесының Мактау грамотасы белән бүләкләнүен әйтте. 

"Бүген сезгә - җитмеш ел. Бу бик зур һәм кабатланмаслык юл", - дип ассызыклады Фәрит Мөхәммәтшин үз чыгышында. Аның сүзләренчә, училище 66 чыгарылыш әзерләгән, 12 мең кеше укып чыккан, аларның 50се генерал, ә меңләгәне Россия армиясе офицеры булган. "Бөтен чорда Казан Суворов училищесында тәрбияләнүчеләр үзләренең анты һәм бурычына тугры калды, батырлык күрсәтте", - дип белдерде Мөхәммәтшин һәм училище хезмәткәрләренә һәм суворовчыларга сәламәтлек, бәхет һәм аяз күк йөзе теләде. 

Моннан тыш, ТР Дәүләт Советы Рәисе ТР Президенты Рөстәм Миңнехановтан котлау хатын укыды. Тантана барышында училищеның кайбер хезмәткәрләренә бүләкләр тапшырылды. 

Бәйрәм хәзерге суворовчылар һәм училище ветераннары катнашында тантаналы марш белән тәмамланды.

● 22 сентябрьдә ТР Дәүләт Советы президиумы утырышы булып узды. Президиум парламентның беренче утырышы көн тәртибенә 15 сорау кертергә тәкъдим итте. 

V чакырылыш Дәүләт Советының беренче утырышы оештыру характерында булачак. Аерым алганда, анда яңа чакырылыш республика парламенты Рәисен һәм Секретарын сайлау, парламент комитетларын һәм башка органнарны формалаштыру планлаштырыла. ТР Дәүләт Советының яңа Рәисе сайланганчы, утрышны яшь буенча өлкән депутат алып барачак. 

Депутатлар шулай ук ТР ҮСКенең V чакырылыш Татарстан Дәүләт Советына сайлаулар нәтиҗәләре турында мәгълүматын тыңлаячак һәм Чаллының элеккеге мэры Васил Шәйхразиевны ТР Премьер-министры урынбасары итеп билгеләү мәсьәләсен караячак. 

Моннан тыш, 1 октябрьдә республика парламентыннан вәкилгә Федерация Советы әгъзасы вәкаләтен бирү мәсьәләсе каралачак. Фәрит Мөхәммәтшин Татарстаннан яңа сенатор итеп бишенче чакырылыш республика парламенты депутаты сайланачагын белдергән иде. 

Президиум утырышында 30 сентябрьдә республика Дәүләт Советы депутатлары киңәшмәсен оештырырга һәм ТР парламенты президиумының беренче утырышына кертелгән мәсьәләләр буенча фикер алышырга тәкъдим ителде. 

Соңрак, ТР Дәүләт Советы президиумы утырышы тәмамлангач, Фәрит Мөхәммәтшин журналистларга V чакырылыш республика парламентыннан нәрсә көтүе турында белдерде. 

“Ул, элеккеге еллардагы парламент кебек, актив, җаваплы, башкарма һәм муниципаль хакимиятләргә каршылык белдерүгә һәм низагларга юл куймый торган булыр дип өметләнәм. Ул Татарстан җәмгыятен борчыган мәсьәләләрне хәл итүне һәм ихтыяҗ туса, дәүләт хакимиятенең федераль органнарына да закон инициативасы белән чыгуны максат итеп куяр дип уйлыйм”, - диде Фәрит Мөхәммәтшин. 

“Яңа чакырылыш республика парламентында яңа комитетлар һәм структур үзгәрешләр кертү мөмкинлегенә килгәндә, бу мәсьәлә буенча депутатлар җыелышында фикер алышачаклар, әмма парламентның 7 комитеты депутатлар корпусы йогынтысының күпчелек өлкәләрен колачлый дип саныйбыз”, - диде Ф.Мөхәммәтшин.
● 22 сентябрьдә Татарстанның Баулы муниципаль районы Советының 35 нче утырышында район башлыгы Альберт Хәбибуллинның вәкаләтләрен вакытыннан алда туктату турында карар кабул ителде. Татарстан Президенты Рөстәм Миңнеханов тәкъдиме белән әлеге вазифага Рамил Гатиятуллин кандидатурасын ТР Дәүләт Советы Рәисе Фәрит Мөхәммәтшин тәкъдим итте. 

Район Советы сессиясендә чыгыш ясап, республика парламенты башлыгы Баулы районы бөтен юнәлешләр буенча актив үсеш кичерә дип билгеләп үтте. "Баулылар авыл хуҗалыгына үз өлешләрен кертә, биредә республика максатчан программалары буенча күп санлы социаль объектлар файдалануга тапшырыла, - диде ул. - Район башлыгы Альберт Хәбибуллин социаль мәсьәләләрне хәл итүгә, төрле дәрәҗә муниципаль хакимиятне берләштерүгә үзеннән зур өлеш кертте. Районда халык көнкүреше өчен әһәмиятле кайбер мөһим бурычларны хәл итә алдылар". 

Фәрит Мөхәммәтшин элеккеге район башлыгына ун еллык хезмәт эшчәнлеге өчен рәхмәт сүзләрен җиткерде. ТР Президенты исеменнән ТР Дәүләт Советы Рәисе Альберт Хәбибуллинга "Татарстан Республикасында җирле үзидарәне үстерүдәге казанышлары өчен" медален тапшырды. Ә ул үз чиратында район халкына уртак тату һәм килешенеп эшләгән өчен рәхмәт әйтте. 

Совет депутатлары карары белән Альберт Хәбибуллинга Баулы муниципаль районы мактаулы гражданины исеме бирелде. 

Депутатлар Рамил Гатиятуллин кандидатурасын яклады һәм аны районның яңа башлыгы итеп сайлады. Сайлап куелган башлык үзенә белдергән ышаныч өчен рәхмәт белдерде һәм бу вазифаны район халкы алдындагы зур җаваплылык буларак кабул иткәнен билгеләп үтте. Тантаналы антында район халкының яхшы тормышын тәэмин итү өчен кулыннан килгәннең барын да эшләргә вәгъдә итте. 
● 22 сентябрьдә Татарстанның Бөгелмә муниципаль районы Советының 43 нче утырышында район башлыгы Илдус Касыймовның вәкаләтләрен вакытыннан алда туктату турында карар кабул ителде. Татарстан Президенты Рөстәм Миңнеханов тәкъдиме белән әлеге вазифага Линар Закиров кандидатурасын ТР Дәүләт Советы Рәисе Фәрит Мөхәммәтшин тәкъдим итте. 

Район Советы сессиясендә чыгыш ясап, паралмент башлыгы Илдус Касыймов башлык сыйфатында эшләгән елларның катлаулы булуын билгеләп үтте. "Шуңа да карамастан, бу нәтиҗәле , проблемаларны хәл итү юлларын эзләү еллары булды, - диде Фәрит Мөхәммәтшин. - Республика җитәкчеләре, нефтьчеләр ярдәме белән күп авырлыклар артта калды". Шул ук вакытта ул хаталарда өйрәнергә кирәк дип өстәде. "Бәлки вакытлар үтәр һәм Бөгелмә ликер-аракы заводы, ит комбинаты һәм башка предприятиеләрне яңадан торгызу турында карарлар кабул ителер", - дип билгеләп үтте парламент башлыгы. 

ТР Президенты исеменнән ТР Дәүләт Советы Рәисе Илдус Касыймовка "Татарстан Республикасында җирле үзидарәне үстерүдәге казанышлары өчен" медален тапшырды. Илдус Касыймов район халкына, Совет депутатларына, шулай ук Татарстан Республикасы җитәкчеләренә үз эшчәнлеген югары бәяләгән, аңлаган һәм булышкан өчен рәхмәт белдерде. 

Утырышның икенче өлешендә Бөгелмә муниципаль районы Советы депутатлары Линар Закиров кандидатурасын хуплады, аны районның яңа башлыгы итеп сайлау өчен тавыш бирде. 

Сайлап куелган башлык үзенә белдергән ышаныч өчен рәхмәт белдерде һәм тантаналы антында район халкының яхшы тормышын тәэмин итү өчен кулыннан килгәннең барын да эшләргә вәгъдә итте.

● 24 сентябрьдә ТР Дәүләт Советы Рәисе Фәрит Мөхәммәтшин, Татарстанга эш сәфәре белән килгән, Идел буе төбәкара табигатьне саклау прокуроры Вениамин Селифанов белән очрашты. 

Очрашуда әйләнә-тирә мохитне саклау һәм ТР территориясендә табигый байлыклардан файдалану мәсьәләләре буенча фикер алыштылар. Вениамин Селифанов билгеләп узганча, Татарстан Россиянең динамик үсеш алучы төбәкләрнең берсе – биредә химия һәм нефть химиясе сәнәгате уңышлы үсеш ала, эре предприятиеләр эшли. Әмма эре шәһәрләрдә сәнәгать гигантлары эшчәнлеге һәм зарарлы матдәләр концентрациясе төбәк экологиясенә куркыныч тудыра. 

Соңгы елларда күп мәсьәләләр закон кысаларында хәл ителгән, дип билгеләп үтте Фәрит Мөхәммәтшин. Ул табигатьне саклау прокурорына закон проектларын эшләүдә хезмәттәшлек өчен рәхмәт белдерде. Бишенче чакырылыш республика парламенты экологик вәзгыятьне игътибар белән күзәтәчәк һәм табигатьне саклау прокуроратурасы белән хезмәттәшлек итәчәк, - дип билгеләп үтте ТР Дәүләт Советы Рәисе. 

Очрашуда Казан районара табигатьне саклау прокуроры Олег Дәминов һәм ТР прокуроры Илдус Нәфыйков та катнашты.

● 24 сентябрьдә Казанның “Корстон” комплексында Россия илкүләм кардиологлар конгрессы үз эшен башлап җибәрде. Аның тантаналы төстә ачылышында ТР Дәүләт Советы Рәисе Фәрит Мөхәммәтшин катнашты. 

Әйтергә кирәк, 24-26 сентябрь көннәрендә уза торган бу форум Россиянең төрле төбәкләреннән кардиология өлкәсендә шөгыльләнүче 5 меңгә якын белгечне, шул исәптән Россия һәм чит илләрнең атаклы кардиологларын, үзенә җыйган. 

Россия кардиологлары җәмгыяте президенты, РФА академигы Евгений Шляхто конгрессны төрле өлкәләрдәге казанышлары белән дан тоткан Казан шәһәрендә ачып җибәрүнең үзе өчен зур мәртәбә булуын билгеләп узды. “Татарстан җире кардиология һәм кардиохирургия мәктәбе белән данлыклы. Шуңа күрә чираттагы конгрессны кайда уздырырга дигән сорау килеп тугач, һичшиксез, Мәскәү белән Санкт-Петербургтан соң, Казанда үткәрелергә тиеш дигән фикер туды”, - дип ассызыклады Евгений Шляхто. Ул РФ сәламәтлек саклау министры Вероника Скворцованың сәламләвен җиткерде. Евгений Шляхто Татарстан Президенты Рөстәм Миңнехановка, ТР Дәүләт Советы Рәисенә, ТР сәламәтлек саклау министрына әлеге конгрессы оештыруда теләктәшлек һәм ярдәм күрсәткәннәре өчен рәхмәтен ирештерде. 

Фәрит Мөхәммәтшин конгресста катнашучыларга мөрәҗәгатендә бүгенге көн медицинасында йөрәк-тамыр авыруларына каршы көрәш мәсьәләләренең гаять актуаль һәм мөһим булуын билгеләп узды. “Безнең ил өчен кардиология мәсьәләләре демографик вәзгыять белән тыгыз бәйләнгән. Кан әйләнеше системасы авыруларыннан югары үлем дәрәҗәсе күп кенә илләр өчен афәт булуы сер түгел, Россия дә искәрмә түгел. Шуңа күрә кардиологларның бүгенге илкүләм конгрессы - медицина фәненең алдагы үсеше өчен әһәмиятле вакыйга”, - дип белдерде парламент башлыгы. 

Фәрит Мөхәммәтшин Татарстанның сәламәтлек саклау тармагын модернизацияләү буенча ике ел дәвамында гамәлгә ашырылган программага федераль һәм республика казналарыннан 11 млрд сумга якын акча сарыф ителгәнен әйтеп узды. Ул Татарстанда сәламәтлек саклау тармагына җитди игътибар юнәлтелүен, авыл җирлекләрендә фельдшерлык-акушерлык пунктлары төзелеше колач җәюен билгеләп үтте. 

Алга таба Дәүләт Советы Рәисе Татарстан Президентының кардиологлар корылтаенда катнашучыларга юлланган сәламләвен җиткерде. 

● 26 сентябрьдә ТР Дәүләт Советы Рәисе Фәрит Мөхәммәтшин Санкт-Петербургта узган “Тормыш куркынычсызлыгы бәрабәренә юлларда куркынычсызлык” V Халыкара конгрессының пленар утырышында катнашты. V конгресс юллардагы куркынычның төп төркеменә керүче яшьләр проблемаларына багышланган иде. Дөнья статистикасына күз салсаң, юл-транспорт һәлакәтләрендә нигездә нәкъ менә яшьләр үлә. 

Пленар утырышны ачып, конгрессның оештыру комитеты башлыгы, РФ Федераль Җыенының Федерация Советы Рәисе, Парламентара БДБ дәүләтләре ассамблеясы советы рәисе Валентина Матвиенко 2015 елда Парламентара БДБ дәүләтләре ассамблеясы юл хәрәкәте курыкынчысзлыгы буенча модельле закон тәкъдим итәчәген белдерде. "Модельле законнар милли парламентлар тарафыннан актив кулланыла һәм, шул рәвешле, БДБ илләре законнарын гармонизациялиләр. Бу бик тә мөһим, чөнки без икътисади, транспорт, гуманитар өлкәләр буенча бердәм киңлектә яшибез", - диде Валентина Матвиенко. Аның сүзләренчә, хәзерге вакытта БДБ илләрезаконнар җыелмасын синхронлаштыру максатларында, юл хәрәкәте куркынычсызлыгы буенча модельле закон эшләнә. БДБ илләренең Парламентара ассамблеясе эксперт төркеме законны 2015 елның беренче яртысыннан да соңга калмый эшләп бетерергә тиеш, дип аныклап үтте ул. 

Пленар утырышта РФ сәламәтлек саклау министры Вероника Скворцова, РФ транспорт министры Максим Соколов, РФ эчке эшләр министры урынбасары Виктор Кирьянов, РФ фән һәм мәгариф министры урынбасары Александр Климов чыгыш ясады. 

Виктор Кирьянов билгеләп үткәнчә, конгрессның күргәзмә форматы нәтиҗәле аралашып калырга гына түгел, модернизацияләштерүнең реаль перспективаларын да бәяләү мөмкинлеген бирә. "Биредә дистәләгән технологик яңалыклар тәкъдим ителгән. Бу техникада киләчәк, ә хәзер үк без аның ничек эшләячәген карый алабыз", - диде ул. 

Кичектергесез балалар хирургиясе һәм травматологиясе фәнни-тикшеренү институты директоры Леонид Рошаль чыгыш ясады. Аның фикеренчә, юл полициясе постлары кимү, һәлакәт булган урынга беренче килеп җиткән ЮХИДИ хезмәткәрләренең беренче ярдәм күрсәтә белмәве үлүчеләр саны күп булуга китерә, шул исәптән балалар арасында да. 

Чыгыш ясаучылар сүзләренчә, конгрессның актуальлеге, иң беренче чиратта, күңелсез статистика белән аңлатыла: ел саен дөньяда юл-транспорт һәлакәтләрендә 1 миллион 300 мең кеше үлә, 50 миллион кеше җәрәхәтләнә, имгәнә. 

Татарстанга килгәндә исә, ТР буенча ЮХИДИ идарәсе мәгълүматлары буенча, 2010-2014 еллардагы һәлакәтләрне анализлау 18 дән 25 яшькәчә кешеләр гаебе белән килеп чыккан аварияләр саны югары саклануны күрсәткән, ә иң җитди хокук бозулар арасында - машина йөртүченең тизлекне арттыруы һәм транспорт белән исерек хәлдә идарә итү. Моңа бәйле рәвештә, Дәүләт автомобиль инспекциясе законнарны камилләштерүне, шул исәптән каршы як полосага чыккан өчен җәзаны катгыйландыруны яклый. 

Хәзерге вакытта республикада "2020 елга кадәр юлларда тормыш куркынычсызлыгын тәэмин итү концепциясе" тормышка ашырыла, ул халыкның бөтен яшь төркеменә кагыла 2011 елдан башлап, Казанда 16 ноябрьдә юл-транспорт һәлакәтләре корбаннарын искә алу көне үткәрелә, анда 8 меңгә якын студент катнаша. 

РФ Федераль Җыенының Федерация Советы һәм Парламентара БДБ дәүләтләре ассамблеясы РФ Эчке эшләр министрлыгы белән берлектә оештырган конгресс Санкт-Петербургта 25-26 сентябрь көннәрендә узды.
● 27 сентябрьдә “Бердәм Россия” Бөтенроссия сәяси партиясе Татарстан төбәк бүлегенең XXII конференциясендә ТР Дәүләт Советы Рәисе вазыйфасына Фәрит Мөхәммәтшин кандидатурасы тәкъдим ителде. 

Яшерен тавыш бирү процедурасы алдыннан, “Бердәм Россия” Бөтенроссия сәяси партиясенең Татарстан төбәк бүлеге Cекретаре урынбасары, ТР Дәүләт Советы Рәисе урынбасары Римма Ратникова, “Бердәм Россия” партиясе уставының яңа таләпләре буенча, партиянең депутатлык фракциясе, ТР Дәүләт Советына беренче утырышта ТР Дәүләт Советы Рәисе вазыйфасына сайлау өчен, кандидатураны карарга тәкъдим итә, дип белдерде. V чакырылыш Дәүләт Советының беренче утырышы 1 октябрьдә узачак, дип искәртте ул. 

Уставның яңа таләпләре буенча, Дәүләт Советы депутатлары арасыннан альтернатив нигездә ике кандидатура тәкъдим ителергә тиеш. Партиянең Татарстан бүлеге конференциясе делегатлары беренче тапкыр Татарстан Дәүләт Советы Рәисе вазыйфасына кандидатура тәкъдим итте. 

Партиянең Казан бүлеге делегаты, ТР Дәүләт Советы депутаты, КДМУ ректоры Алексей Созинов Фәрит Мөхәммәтшин кандидатурасын тәкъдим итте. 

Республика парламенты Рәисе вазыйфасына сайлау өчен альтернатив кандитура буларак V чакырылыш ТР Дәүләт Советы депутаты Илдус Әхмәтҗановны партиянең Чистай җирле бүлегеннән конференция делегаты Әхмәт Ситдыйков тәкъдим итте. 

Яшерен тавыш бирү нәтиҗәләре буенча, күпчелек тавыш белән (188 тавыш) ТР Дәүләт Советы Рәисе вазыйфасына Фәрит Мөхәммәтшин кандидатурасы тәкъдим ителде. 

“Мин парламент эшчәнлеге культурасын җитди күтәрүне максат итеп куям, чөнки парламент Россиядә һәм Татарстанда Мәдәният елында формалашты. Шул җирлектә төп бурыч республика икътисадына тышкы факторлар йогынтысын мөмкин кадәр киметүгә бәйле булачак. Мин Украинадагы вакыйгалар һәм кайбер көнбатыш илләр турында әйтәм. Бу парламентның башка партияләр депутатларының җитди тәкъдимнәренә зур игътибар бирәчәген вәгъдә итә алам”, - дип планнары белән уртаклашты Ф.Мөхәммәтшин. 

Ул шулай ук, алда Татарстан Президенты һәм хакимиятнең муниципаль органнарына сайлаулар белән бәйле җитди һәм җаваплы эш көтүен ассызыклады. “Болар барысы да безнең сәяси партиянең актив катнашында узачак”, - диде.
● 29 сентябрь көнне көнне республикада бишенче чакырылыш Дәүләт Советы депутатларының урыннардагы җыелышлары булып узды. Аларда парламентның беренче утырышы алдыннан булачак депутатлар вәкилләре киңәшмәсендә катнашачак парламентарийлар сайланды.

Казан шәһәренең бер мандатлы округларыннан сайланган депутатлар җыелышы эшендә ТР Дәүләт Советы Рәисе Фәрит Мөхәммәтшин катнашты. Вәкилләр киңәшмәсе турындагы Нигезләмә буенча, җирле җыелышны анда катнашучы иң өлкән яшьтәге депутат алып бара, дип белдерде ул, һәм депутат Николай Рыбушкинны җыелыш рәислегенә тәкъдим итте. 

Җыелышны ачып җибәреп, Николай Рыбушкин Дәүләт Советы Президиумы карары белән парламентның беренче утырышының 1 октябрьгә билгеләнгәнлеген хәбәр итте. Беренче утырышны оештыру һәм уздыру белән бәйле мәсьәләләрне карар өчен депутатлар вәкилләренең утырышын 30 сентябрьдә үткәрергә карар кылынган. Дәүләт Советы депутатлары вәкилләре киңәшмәсе турында Нигезләмә буенча, ул Казаннан сайланган уналты депутаттан әлеге киңәшмәгә 5 вәкил сайларга тәкъдим итте. Җыелыш бертавыштан биш депутатны киңәшмәдә катнашырга юллады. 

Яр Чаллы, Түбән Кама, Әлмәт, Яшел Үзән һәм Лаешта булып узган җирле җыелышларда ТР Дәүләт Советы Президиумы әгъзалары Александр Гусев, Римма Ратникова, Лилия Маврина, Разил Вәлиев һәм Татьяна Водопьянова катнаштылар.

● 30 сентябрьдә бишенче чакырылыш Дәүләт Советы депутатларының вәкилләре катнашында киңәшмә булды. Анда территориаль җыелышларда вәкилләр булып сайланган депутатлар бишенче чакырылыш Дәүләт Советының беренче утырышын оештыру һәм уздыру мәсьәләләрен карадылар.

Нигезләмә буенча, вәкилләр киңәшмәсен Дәүләт Советының иң өлкән депутаты Марат Галиев ачып җибәрде һәм алып барды. Ул Дәүләт Советының Президиумы беренче утырышны 1 октябрьгә билгеләгәнлеген искә төшерде. Беренче утырышны оештыру һәм уздыруга кагылышлы мәсьәләләрне карар өчен Президиум депутатлар вәкилләре катнашында киңәшмә үткәрергә карар кылган. 

Марат Галиев тәкъдиме белән, депутатлар бишенче чакырылыш Дәүләт Советы депуталары вәкилләре киңәшмәсен оештыру комитеты турында һәм аның тәкъдимнәре турында сорауларны карадылар. Тавыш бирү нәтиҗәсендә оештыру комитетына 11 кеше сайланды, аның рәисе итеп депутат Лотфулла Шәфигуллин билгеләнде. 

Киңәшмә Дәүләт Советы Рәисен һәм Дәүләт Советының Федерация Советындагы әгъзасын сайлау тәртибен электрон система ярдәмендә башкарырга тәкъдим итте. Киңәшмәдә катнашучылар шулай ук парламентның беренче утырышын радио һәм телевидениедән туры трансляцияләү турында карар кабул иттеләр. 

Оештыру комитеты тәкъдиме белән, депутатлар вәкилләре Дәүләт Советы Рәисе кандидатурасына тәкъдимнәр, парламент комитетлары һәм комиссияләрен оештыру һәм сайлау, Президиум составы һәм башкалар турындагы сорауларны карадылар.

